ޔައުމިއްޔާ

މާލިއްޔަތު ކޮމިޓީގެ 27 ވަނަ ބައްދަލުވުން. (28.06.2010)


ރިޔާސަތުން ވާހަކަދެއްކެވުން:

`. މާލިއްޔަތު ކޮމެޓީގެ މިއަހަރުގެ 27 ވަނަ ޖަލްސާ އަށް ވަޑައިގެންނެވި ޢިއްޒަތްތެރި މެންބަރުންނަށް އަޅުގަނޑު މަރްޙަބާ ދަންނަވަން. އާދެ މިއަދުވެސް އިދާރީ އެއްވެސް މައްސަލަ އެއް އޮތްކަމުގައި ވާ ނަމަ އެމައްސަލައެއް މަޝްވަރާކުރަން އަޅުގަނޑު ފުރުޞަތު އަރުވަން. ނޮޅިވަރަމް ދާއިރާގެ ޢިއްޒަތްތެރި މެންބަރު ނަޝީދު. 
ނޮޅިވަރަމް ދާއިރާގެ މެންބަރު މުޙައްމަދު ނަޝީދު ވާހަކަދެއްކެވުން:
މިއީ އަޅުގަނޑުމެން ވަރަށް ކަންބޮޑުވާ ކަމެއް މީ، އެއްވެސް ޤާނޫނެއް ނުވަތަ ގަވާއިދެއްގެ ރޫޙާ ޚިލާފަށް އަޅުގަނޑުމެންގެ މި ކޮމެޓީން ކަމެއް ނިމި އިލްޒާމުތަކެއް މި ކޮޓީގެ ބޮލުގައި އެޅެމުން ދިޔުން އެއީ. އެހެންވީމާ، އެމް.ޑީ.ޕީގެ ފަރާތުން އަޅުގަނޑުމެން އޮންނާނެ ސިޓީ އެއް ރައްޔިތުންގެ މަޖިލީހުގެ ރައީސަށް ފޮނުވާފައި. މާލިއްޔަތު ކޮމެޓީން އެމް.އެން.ބީ.ސީގެ ބޯޑަށް ބޭފުޅުޅުން ޢައްޔަންކުރުމުގެ ޕްރޮސީޖަރ ހިންގާފައި ވަނީ އެމް.އެން.ބީ.ސީގެ ބޯޑަށް މީހުން ޢައްޔަންކުރުމުގެ ޤާނޫނުގެ 12 ވަނަ މާއްދާގެ (ބ) އާ ޚިލާފަށް، އެ (ބ) ގައިވާ ކަންތައްތައް ނުކޮށް ކަމަށް އަޅުގަނޑުމެނަށް ޤަބޫލުކުރެވޭ. އެހެންވީމާ ޙަޤީޤަތުގައި ރައްޔިތުން ހައްދާފައި ރައްޔިތުން ލައްވާ މިތަނަށް އެ މީހުން ޚިޔާލު ފޮނުވާށޭ ނުވަތަ ކޮމެންޓު ފޮނުވާށޭ ބުނެފައި އެ ކޮމެންޓުތަކުގައި އަޅުގަނޑުމެން ޢިއްޒަތްތެރި މެންބަރުންގެ ތެރެއިން އެއްވެސް ބޭފުޅަކު ބައްލަވައިވެސް ނުލައްވާ އަޅުގަނޑުމެންނަށް އެ ކޮމެންޓުތަކުގައި ހުރި ޞައްޙަކަމާއި ނުވަތަ ނޫންކަމާ، މިއިން އެއްވެސް ކަމެއްް އަޅުގަނޑުމެން ބަލައިނުލާ އަޅުގަނޑަކަށް ޤަބޫލެއް ނުކުރެވޭ ހަމަ އަޅުގަނޑުމެންނަށް މި ތަނުގައި އަދި  ބައެއްގެ ސުޕަރ މެޖޯރިޓީ އެއް އޮތީމާ ބޭނުންހާ ގޮތަކަށް ކަންތައްތައް ކުރެވިދާނެ ކަމަކަށް. އަޅުގަނޑުމެން ވެސް ފްލޯގައި ވެސް މިއަދުގެ ދިވެހިރާއްޖޭގެ ސިޔާސީ ޙަޤީޤަތަކީ ފްލޯގައި ތި ބޭފުޅުންގެ އަޣުލަބިއްޔަތު މިއަދު އޮތީ. އެއީ ގުޅިފައިވާ ނޫސްބަޔާން ނެރޭ އިއްތިހާދުގެ ބޭފުޅުންގެ އަޣުލަބިއްޔަތު މިހާރު އޮތީ. އެހެންވީމާ ތި ބޭފުޅުން ބޭނުންފުޅުވާ ގޮތަކަށް ކަންތައްތައް ނިންމިދާނެ. އެހެންނަމަވެސް އަޅުގަނޑުމެން ކޮންމެ ގޮތަކަށް ކަންތައްތައް ނިންމުމުގެ ބާރު ލިބުން ނަމަވެސް އެ ބާރު ވެރިކަން އަޅުގަނޑުމެން ބޭނުން ކުރަންވާނީ ޤާނޫނުގެ ތަރަހައިގެ ތެރޭގައި. އެހެންވީމާ، އެމް.އެން.ބީ.ސީ ގެ ބޯޑުގެ މައްސަލައިގައި އަޅުގަނޑު ހަމަ ވަރަށް ކޮންސަރންވޭ މި ކޮމެޓީގައި އަޅުގަނޑު އިދެގެން. އެއީ މި ކޮމެޓީން އަޅުގަނޑަށް ޤަބޫލުކުރެވެނީ ޢާއްމުން ފޮނުވާފައިވާ ޚިޔާލުތަކުގެ މައްޗަށް ބަލަންޖެހޭނޭ. ދެން އެ ބަލާއިރުގައި ވަގުތު ވެސް ބޭނުންވާނެ. 

ރިޔާސަތުން ވާހަކަދެއްކެވުން:

ތި ނުކުތާ ފާހަގަކުރެވިއްޖެ. މިއީ މައުޟޫޢެއް ނޫން ވާހަކަ ދައްކާކަށް. އެހެންވީމާ، އަޅުގަނޑަށް ތި ނުކުތާ ފާހަގަކުރެއްވިއްޖެ.

ނޮޅިވަރަމް ދާއިރާގެ މެންބަރު މުޙައްމަދު ނަޝީދު ވާހަކަދެއްކެވުން:
މުޤައްރިރު ތި އުސޫލު ހުރިހާ މެންބަރުންނަށް ގެންގުޅުއްވުން އަޅުގަނޑު ވަރަށް ބޮޑަށް އެދެން. މަޖިލީހުގެ ގަވާއިދު ބުނާނެ ހުރިހާ މެންބަރުން ހަމަހަމަ ވާންޖެހޭނޭ ކަންކަމުގައި. އެހެންވީމާ، ދެން ފަހަރަކުން އެހެން ބޭފުޅަކު ވާހަކަދައްކަވާ އިރު ނުކުތާ ފާހަގަ ވީމާ އެ ފުރުޞަތު ކަނޑުއްވާލައްވަންވާނެ. 

ރިޔާސަތުން ވާހަކަދެއްކެވުން:
އާދެ، މިއީ އިދާރީ ނުކުތާ އެއް އޮތިއްޔާ މަޝްވަރާކޮށްލަން އޮންނަ 5 މިނެޓު. ޣަފޫރު، ނާޝިޒު ދެން ރިޔާޟު ރަޝީދު. ނާޝިޒް.

އަލިފުށި ދާއިރާގެ މެންބަރު މުޙައްމަދު ނާޝިޒް ވާހަކަދެއްކެވުން:
ޝުކުރިއްޔާ މުޤައްރިރު. އަޅުގަނޑު ހަމަ އެންފަޒައިޒްކޮށްލަން ބޭނުންވަނީ ކޮމެންޓްސްތައް ވާނީ މުޅި ފްލޯއަށް ރިޕޯޓު ފޮނުވިއިރު ރިޕޯޓާ އެކު ފޮނުވިފައި އެހެންނޫންތޯ ހުރިހާ މެންބަރުންނަށް ވެސް. 

ރިޔާސަތުން ވާހަކަދެއްކެވުން:
ނޫން. ކޮމެންޓްސްތަކެއް ނުފޮނުވާނަން. ރިޕޯޓު ފޮނުވީ. އެ ރިޕޯޓު އާދެ. ރިޔާޟު ރަޝީދު.

ވިލުފުށި ދާއިރާގެ މެންބަރު ރިޔާޟު ރަޝީދު ވާހަކަދެއްކެވުން:
އަޅުގަނޑު ދެންމެ ނޮޅިވަރަމް ދާއިރާގެ ޢިއްޒަތްތެރި މެންބަރު މުޙައްމަދު ނަޝީދު އެ ފާހަގަކުރެއްވި ޕޮއިންޓާ ބެހޭ ގޮތުން ބަހުސަކަށް ދާކަށެއް ނޫން. އެހެންނަމަވެސް މި ކޮމެޓީން ނިންމި ނިންމުމަކާ ދޭތެރޭގައި ކޮމެޓީގެ މެންބަރުން މަޖިލީހުގެ ފްލޯގައި އެއާ ދެކޮޅަށް ވާހަކަދެއްކުމަކީ ކޮމެޓީން ނިންމާ ނިންމުމާ ދޭތެރޭގައި އަޅުގަނޑުމެންގެ ތެރޭގައި އޮންނަ ހަމަޖެހުމާއި މި ކަންތައްތައް ބަހުސް އަޑުއަހާ މީހުންނަށާއި އަދި މަޖިލީހުގެ ޢިއްޒަތްތެރި މެންބަރުންނަށް ތަފާތު ގޮތަކަށް އެކަން ވިސްނިގެންދާނެ. ދެން އެހެންނަމަވެސް ދެންމެ ޢިއްޒަތްތެރި މެންބަރު އެ ފާހަގަކުރެއްވި 12 ވަނަ މާއްދާގެ (ބ) އިން ކަނޑައެޅިފަ އެއް ނެތް، ކަނޑައެޅިގެނެއް ނުބުނޭ މި ކޮމެޓީން 9 ނަމޭ ފޮނުވަންޖެހޭނީ. އެހެންވީމާ، އެއީ ޤާނޫނާ ތަޢާރުޟު ވާ ކަމެއް ވެސް ނޫން އެއިކީ އެއް. އެހެންވީމާ އިތުރު އެއާ ބެހޭ ގޮތުން އިތުރު ޤާނޫނީ ލަފައެއް މަޝްވަރާއެއް ހޯދަން ވެއްޖެ ކަމަށް ވެއްޖިއްޔާ އެކަން ކުރެވިދާނެ. އެހެންނަމަވެސް އަޅުގަނޑަށް އެކަމަކު ޤާނޫނީ ލަފަ އެއް އެ ކަމަށް އަޅުގަނޑު ބޭނުމެއް ނުވޭ. އެއީ ޤާނޫނީ ލަފާ މިހާތަނަށް ދޭ މީހުންގެ ލަފާ އަޅުގަނޑުމެންނަށް އެނގޭ ކޮން ބައެއްކަން ކިހިނެއްކަން ޤާނޫނީ ލަފާ މި ދެނީ. އެހެންވީމާ، އެއީ ލިޔެފައި އޮތް އެއްޗެއް ޤާނޫނުގައި. ހަމަ އެއްވެސް އޮޅުމެއް އޮތް ކަމެއް ނޫން. ވަރަށް ސާފު. މި ކޮމެޓީން ބޭނުންވަނީ 18 ހަތަކަށް ބަދަލުކޮށްގެން ކަމަށް ވެއްޖިއްޔާ 7 އަށް ބަދަލު ކޮށްގެން ވެސް ފޮނުވޭނެ. އަދި ނުވަޔަކަށް ވެއްޖިއްޔާ ނުވަ ނަން ވެސް ފޮނުވޭނެ. ފަނަރަ ވެއްޖިއްޔާ ފަނަރައަށް ބަދަލުކޮށްފައި ވެސް ފޮނުވޭނެ. އެހެންވީމާ، ކަނޑައެޅިގެން އެ ޤާނޫނާ ތަޢާރުޟެއް ނުވޭ. ދެން މި ކަމުގައި ދެ ގޮތަކަށް ވިސްނުން ހުރި ކަމުގައި ވީ ނަމަވެސް ހަމަ ޔަޤީނުން ވެސް މަޖިލީހުގެ ފްލޯގައި ވެސް ދައްކަންޖެހޭ ވާހަކަ އެއް ހަމަ މިގޮތަށް އަޅުގަނޑު ދައްކާނަން. އެއީ އަޅުގަނޑު އެކަން އެ ގޮތަކަށް އެ މާނައެއް ނުނެގޭ. އެހެންވީމާ އެ ގޮތަށް އެ މާނަ ނެގޭ ކަމަށް ވެއްޖިއްޔާ އެކަން ކުރުމުގެ ވަގުތު ވެސް އަޅުގަނޑަށް ހީވަނީ މިހާރު ފަހަނައަޅާ ހިނގައްޖެ ހެން. މިހާރު މިއީ އެ ވަގުތެއް ނޫން ހެން އެ ވާހަކަ ދައްކާކަށް. 
މުލަކު ދާއިރާގެ މެންބަރު ޢަބްދުﷲ ޔާމީން ޢަބްދުލްޤައްޔޫމް ވާހަކަދެއްކެވުން:
ޝުކުރިއްޔާ މުޤައްރިރު. އަޅުގަނޑު ހިތަށް އަރަނީ އަޅުގަނޑުމެން ދެން އިދާރީ މައްސަލަތަކުގެ ތެރޭގައި ދެން ނެގޭނީ ކޮން ކަހަލަ މައްސަލައެއްތޯ އެބަ ޑިފައިންކުރަންޖެހޭ ކަންނޭނގެ. އެއީ މިހާރު މި މަސައްލައަކީ މިތާ ބަހުސްކުރެވޭ މި މައްސަލައަކީ މި ކޮމެޓީން ގޮތެއް ނިންމާފައި، މަޖިލީހަށް ރިޕޯޓެއް ފޮނުވާފައި، އެ އަދި އަޅުގަނޑުމެން އެޖެންޑާ ކުރެވިފައި އޮތް މައްސަލަ އެއް. އެހެންވީމާ މި ތާ ބަހުސެއް ކޮށްގެން އެއަކަށް ގޮތެއް ހެދޭނެ ކަމަކަށް އަޅުގަނޑަކަށް ޤަބޫލެއް ނުކުރެވޭ. އެއީ ރިޕޯޓާ ދޭތެރޭގައި މައްސަލަ އެއް އޮވެއްޖެ ކަމުގައި ވަންޏާ ރިޕޯޓު ފުރިހަމަ ނުވަންޏާ މަޖިލީހުގެ ރައީސް މި ކޮމެޓީ އަށް ފޮނުއްވާނެ އެ މައްސަލަ. ދެން ފުރަތަމަ ވާހަކައަކަށް އަޅުގަނޑު ދަންނަވާލާނީ އަޅުގަނޑު މިކަހަލަ ކަންތައް ކުރާއިރު ވަގުތުގެ ބޭނުން ހިފުން މުހިއްމު ކަންނޭނގެ. ދެން ދެވަނަ ކަމަކަށް އަޅުގަނޑު ދަންނަވާލަން ބޭނުންވަނީ އިދާރީ މައްސަލަ އެއް ގޮތަށް މާލިއްޔަތު ކޮމެޓީން އިސްވެ ޒިންމާދާރު ކުރުވަންޖެހޭ ކަންނޭނގެ. މާލިއްޔަތު ޤާނޫނު ފާސްކުރީ ތިން އަހަރު ދުވަހުގެ ތެރޭ، މާލިއްޔަތު ޤާނޫނުގައި ބުނެފައި ހުރި ހުރިހާ ކަންތައްތަކަށް އިތުރު ގަވާއިދު ހަދާ ސަރުކާރު ކޮމްޕްލައިކުރުވާށޭ ކޮންމެ ސަރުކާރެއް އޮތްކަމުގައި ވީ ނަމަވެސް. އެހެންވީމާ، މާލިއްޔަތު ކޮމެޓީން އެބަ ޖެހޭ ކަންނޭނގެ އޮޑިޓެއް ހަދާލަން ފިނޭންސް މިނިސްޓްރީގައި ދަންނަވައިގެން މާލިއްޔަތު ޤާނޫނުގައި ކޮމްޕްލައިންސް ކުރަންޖެހޭ ހުރިހާ ކަމެއް. އެއީ ގަވާއިދުތައް ހަދާ، ދެން ސަރުކާރުގެ އެހެން އޮފީސްތަކުގެ ތެރޭގައި ހަމަޖައްސަންޖެހޭ ކަންތައްތައް ހަމަޖައްސާ މިހާރު އޭގެ ޕްރޮގްރެސް އޮތީ ކިހާ ހިސާބެއްގައިތޯ. އެހެންވީމާ، އަޅުގަނޑު ސަޖެސްޓުކުރަން އަޅުގަނޑުމެން ކޮމެޓީން އެކަން ބަލައިލަން. މާލިއްޔަތު ޤާނޫނުގައި ބުނާ ކަންތައްތައް 3 އަހަރު ދުވަހުން މުއްދަތު ހަމަވެގެން ދިޔައިމާ ކޮމްޕްލައި ވެއްޖެތޯ. 

ރިޔާސަތުން ވާހަކަދެއްކެވުން:
އާދެ އެކަން އަޅުގަނޑު ސެކެޓްރޭރިއޭޓު މެދުވެރިކޮށް ބަލައިދޭނަން. ނަޝީދު.

ނޮޅިވަރަމް ދާއިރާގެ މެންބަރު ނަޝީދު ވާހަކަދެއްކެވުން: 

އަޅުގަނޑުގެ ހަމަ ޕޮއިންޓު ކްލިއަރ ކޮށްދޭން. އަޅުގަނޑު މައްސަލަ އެއް ނެތް 100 ނަން ފޮނުވިޔަސް ވެސް. މަޖިލީހަށް ޢާއްމު ރައްޔިތުން ފޮނުވާ ކޮމެންޓު އަޅުގަނޑުމެން ބަލަންޖެހޭނެ. މި މައްސަލައަކީ ނުވަ ނަމާއި އަށާރަ ނަމުގެ މައްސަލަ އެއް ނޫން. މައްސަލައަކީ ދިވެހިރާއްޖޭގެ ޢާއްމު ރައްޔިތުން ލައްވާ އަޅުގަނޑުމެން މި ބުނަނީ ކަލޭމެން މި ކަމަށް ކޮމެންޓުކުރާށޭ. ބުނެފައި އަޅުގަނޑުމެން ޢާއްމު ރައްޔިތުން ކޮމެންޓުކުރީމަ އަޅުގަނޑުމެން އެއަށް އެއްވެސް ރެސްޕެކްޓެއް ނުދީ، އެއްވެސް ރެސްޕެކްޓެއް ނުދީ ޢާއްމުން ކުރި ބުރަ މަސައްކަތް އަޅުގަނޑުމެން ބޮލާލާ ޖަހާފައި ޤާނޫނަކުން އެކަން އަޅުގަނޑުމެންގެ މައްޗަށް ލާޒިމުކޮށްފައިވާ ދަނޑިވަޅެއްގައި ޚުދުމުޚުތާރު ގޮތެއްގައި މި ތަނަށް ލިބިފައިވާ އޮތް މެޖޯރިޓީއެއް ބޭނުންކޮށްގެން ނިންމުމަކީ އަޅުގަނޑުމެން ހިތާމަކުރާ ކަމެއް. އެހެނެއް ނޫނޭ. އުސޫލުން ގެންދާށޭ. އޮޑިޓަރ ޖެނަރަލްގެ މައްސަލައިގައި ވެސް އަޅުގަނޑުމެން ކޮންސަރން ވީ މި މައްސަލައިގައި. އުސޫލުތަކުން މި ކަންތައް ގެންދިޔައިމަ. އަޅުގަނޑުމެން އެއްވެސް ހާލެތްގައި ދައްޗެއް ނުކުރަން އޮޑިޓަރ ޖެނަރަލްގެ އިތުބާރު ނެތްކަމުގެ މައްސަލަ ނެގުމަކަށް. އެހެންނަމަވެސް އަޅުގަނޑަށް ދަތިވޭ ނައިބު މުޤައްރިރުގެ ޢަމަލުފުޅުތައް މިހިރަ ގޮތުން. އަޅުގަނޑު ހަމަ ދަންނަވާލަން ބޭނުންވޭ އެންމެ ފަހުން އަޅުގަނޑުމެންނަށް ޖެހުނީ ކޮމްޕްރިމައިޒް ސިޓުއޭޝަނަކަށް އަންނަން. އަނެއްކާ މި ތަނުގެ ތަޅުމަށް ކޮމެޓީ އަށް ގެންނަން. ތަޅުމުން އެ މައްސަލަ ގެނެސްގެން އަނެއްކާވެސް އަޅުގަނޑުމެން ގޮތަކަށް ނިންމާފައި އަޅުގަނޑުމެން ލާން ޖެހުނީ. މިއީ އެހާ ކުޑަ ކަމެކޭ އަޅުގަނޑުމެން ގާތްގަނޑަކަށް 15 ވަރަކަށް ނޫނީ ވިއްސަކަށް މިނެޓުގެ ވަގުތުކޮޅަކުން ވެސް ނިންމެން އޮތް ކަމެއް. އެކަމަކު އެކަން ބައިޕާސްކުރުމުގެ ގޮތުން ޤާނޫނާ އަޅުގަނޑުމެން ޚިލާފުވެއްޖެ. ކޮމެޓީ ޤާނޫނާއި ޚިލާފުވެއްޖެ. އެހެންވީމާ އެހެން ނަހަދަން ހިނގާށޭ ޤާނޫނުގައި އަޅުގަނޑުމެން އަށް މެންބަރުންތޯ 18 މެންބަރުންތޯ ބަހުސްކުރާކަށް ނޫން އަޅުގަނޑުމެން މި އުޅެނީ. އެހެންނަމަވެސް ޤާނޫނުގައި ހަމަ ކަނޑައެޅިގެން ދިވެހިބަހުން ލިޔެފައި މި އިންނަނީ މުޤައްރިރަށް ވެސް މިކަން އެނގިވަޑައިގަންނަވާނެ. އަޅުގަނޑަށް ދިވެހިބަސް ދަސްކޮށްދެއްވި މުޤައްރިރުގެ ބައްޕާޕުޅު. އެހެންވީމާ، މުޤައްރިރަށް މާ ބޮޑަށް އެނގިވަޑައިގަންނަވާނެ މި ކަންކަން. ސާފު ސީދާކޮށް މި އޮތީ ލިޔެފައި. އެހެންވީމާ މި މަސައްލައަކީ ސާފު މައްސަލަ އެއް. މި ކޮމެޓީން ގަވާއިދާއި ޤާނޫނާ ޚިލާފުވެއްޖޭ. ޝުކުރިއްޔާ.

ރިޔާސަތުން ވާހަކަދެއްކެވުން:
އާދެ އިދާރީ ނުކުތާ އަށް އަޅުގަނޑު ކޮމެންޓު ކުރަން މި ދިން ފުރުޞަތުގައި ތި ބޭފުޅުން ތި ވިދާޅުވީ އެމް.ޑީ.ޕީގެ ފަރާތުން ކޮމެޓީގެ މަސައްކަތާ ގުޅޭ ގޮތުން ފޮނުވާފައި އޮތް ސިޓީ އެއް. ދެން ސްޕީކަރު އަޅުގަނޑަށް އެ ސިޓީ ފޮނުއްވާފައި އެބަ އޮތް. ދެން އަޅުގަނޑު ސްޕީކަރަށް ޖަވާބެއް އަރުވާނަން. އޭގައި އަޅުގަނޑު މި ދަންނަވަނީ އެ ދުވަހުގެ ޖަލްސާގެ ޔައުމިއްޔާ ބެއްލެވީމާ އެ ދުވަހު ކަން ހިނގި ގޮތް ބަލައިލީމާ އެނގިވަޑައިގަންނަވާނެ. ދެން އަޅުގަނޑު ތި ބޭފުޅުންގެ މަޢުލޫމަތަށްޓަކައި ދަންނަވާލާނަން އެ ދުވަހު ޖަލްސާގައި ދެންނެވިން ޕޮޒިޓިވް ކޮމެންޓްސް ދެ ގޮތަކަށް ހުށަހެޅުނީ ނޫން ނަމަ ހުށަހަޅާ މަޖިލީހަށް ފޮނުވުމަށް. އަޅުގަނޑު ދެންނެވިން އެ ގޮތަށް ވޯޓަށް އެހުމުގެ ކުރިން އެބަ ނިންމަންޖެހެއޭ 18 ނަންތޯ ނުވަތަ 9 ނަންތޯ. 18 ނަމަށް ވޯޓަށް އެހޭނީ އައިއްސަ ހުރި ކޮމެންޓުތަކުގެ އަލީގައި އެއްވެސް ނަމެެއް އުނިކުރަން ބޭނުންވަންޏާއޭ. އެހެންނޫނިއްޔާ އެއަކަށް ވޯޓެއް ނޭހޭނޭ. އެހެންވީމާ ތި ބޭފުޅުން 18 ނަމަށް ވޯޓަށް އެހުމަށްފަހަކު އެ 18 ނަމެއް އުންޏެއް ނުކުރެވޭނޭ އެ ކޮމެންޓުތަކަށް ބަލާފަ އެއް. އެހެންވީމާ، ހުރި ކޮމެންޓްސްތަކުގެ ތެރެއިން ނެގަޓިވް ކޮމެންޓްސް އަޅުގަނޑު ތިބޭފުޅުންނާއި ހިއްސާކުރިން. މިހާރު ނަމެއް އުނިކުރަންޏާ އުނިކުރަންވާނީ ނެގެޓިވް ކޮމެންޓްސްގެ އަލީގައި. ކިތަންމެ ވަރަކަށް ދިރާސާ ކުރިޔަސް ޕޮޒިޓިވް ކޮމެންޓަކުން ނެރެވޭނެ ނަތީޖާއެއް ނޯންނާނެ. ޕޮޒިޓިވް ކޮމެންޓަކީ ތާއީދުކޮށްފައި ހުރި އެއްޗެހި. އެހެންވީމާ ޔައުމިއްޔާ އިން ވެސް އެނގިވަޑައިގަންނަވާނެ ކުޅުދުއްފުށީ ދާއިރާގެ ޢިއްޒަތްތެރި މެންބަރު ޢަބްދުލްޣަފޫރު ވެސް ވިދާޅުވެފައި އެބަ އޮތް ކޮމެޓްސްތަކަށް ރިޢާޔަތްކޮށްފައި ނަމެއް އުނިކުރުމަކީ އެއީ ފެނިވަޑައިގަންނަވާ ކަމެއް ނޫން ކަމަށް. ޔާމީނު ވެސް ވިދާޅުވެފައި އެބަ ވޭ. ރިޔާޟު ރަޝީދު ވެސް ވިދާޅުވެފައި. އެހެންވީމާ ކޮމެޓީގައި ވޯޓަށް އެހުމާ ހިސާބަށް ދިޔައިރު ވެސް ތި ބޭފުޅުން އެ ކަމަކަށް އެ ކަންތަކުގެ އަލީގައި އެއްވެސް ނަމެއް އުނިކުރާކަށް ތި ބޭފުޅުން ރިޢާޔަތެއް ނުކުރައްވާ. އިޢުތިރާޟެއް ނުކުރައްވާ. ދެން އެހެންވީމާ އެ ގޮތަށް އެ އޮތީ އެކަން ނިމިފައި. ކޮމެޓީގެ ޔައުމިއްޔާ އިން އެކަން ވަރަށް ރަނގަޅަށް އެނގިވަޑައިގަންނަވާނެ. ތި ބޭފުޅުން މިހާރު ތި ކަމުގައި ނަންގަވާ ނުކުތާއަކީ އަޅުގަނޑު ދެކޭގޮތުގައި މި ކަމާ ގުޅުން ހުރި ކަމެއް ނޫން. އެހެންވީމާ މިއަދުގެ އެޖެންޑާ އައިގެން ކުރިއަށް މި ދަނީ. އާދެ ފުރަތަމަ އެޖެންޑާ އައިޓަމު ދޭކަށް މި ދަނީ. ޕަބްލިކް އެކައުންޓްސް ކޮމެޓީގެ އޯގަނައިޒޭޝަން ސްޓްރަކްޗަރއާ މެދު މަޝްވަރާ ކުރެއްވުމާއި ފައިނަލްކުރެއްވުން. ތި ބޭފުޅުން މިހާރު ވަނީ ކޮމެޓީ ގަވާއިދު ނިންމަވާދެއްވާފައި. ކޮމެޓީ ގަވާއިދު ނިންމަވާދެއްވި އިރު ކޮމެޓީ ގަވާއިދުގައި މި އޮންނަނީ މަޖިލީހުގެ ރައީސް ކޮމެޓީގެ މުޤައްރިރު އެދިވަޑައިގަންނަވާ ގޮތެއްގެ މަތިން ކޮމެޓީގެ ސެކްރެޓޭރިއެޓް ހަމަޖައްސަވައިދެއްވަންވާނެ އެވެ. އެހެންވީމާ، ސްޓޭންޑިން އޯޑަރސްގެ ބައިގައި މި އޮތީ އަޅުގަނޑު ސްޕީކަރަށް ފޮނުވަން ގަސްތުކުރާ ސިޓީގެ ޑްރާފްޓެއް. ތި ބޭފުޅުން މިކަމަށް އާނ، ބަސް ވިދާޅުވެއްދެއްވުމަށް އަޅުގަނޑު މި އެދެނީ. ކޮމެޓީގެ ޢާއްމު ގަވާއިދުގެ ބައި. އެހެންވީމާ ކޮމެޓީގެ ސެކްރެޓޭރިއޭޓު މިލިޔުން މިއޮތް ގޮތަށް ހަމަޖެއްސުމާ ދޭތެރޭ ތި ބޭފުޅުންގެ ޚިޔާލެއް ހޯދާލާފައި އަޅުގަނޑު މަޖިލީހުގެ ރައީސަށް ދަންނަވާލަންވެގެން. އެހެންވީމާ މި އިޝޫ އަޅުގަނޑު ތި ބޭފުޅުންނަށް ހުޅުވާލަން. ކޮމެޓީގެ ސެކްރެޓޭރިއެޓަށް މަޤާމުތައް ހަމަޖެއްސުން. ހަމަޖައްސާފައި ސްޕީކަރަށް ދެންނެވީމާ ސްޕީކަރު ހަމަޖައްސަވައިދެއްވާ ކަހަލަ ގޮތަކަށް މި އޮތީ. (ވަގުތުކޮޅަކަށްފަހު). މިހާރު ހުށަހަޅާފައި މި އޮތީ ހެޑެއް ބަހައްޓާ ގޮތަށް ކޮމެޓީގެ ސެކްރެޓޭރިއެޓުގަ. އޭގެ ފަހުގައި ފައިނޭންޝިއަލް އެނަލިސްޓެއް ބަހައްޓާ ގޮތަށް އަޅުގަނޑުމެންގެ ކޮމެޓީގެ އޮޑިޓް ރިޕޯޓުތަކާ އެއްޗެހި ދިރާސާކުރުމަށް. އޭގެފަހުން ބިޒްނަސް އެޑްމިނިސްޓްރޭޝަން ނުވަތަ ބިޒްނަސް މެނޭޖްމަންޓުން މާސްޓަރސް ހަދާފައި، އެ ފެންވަރުގެ ބޭފުޅުން ދެން ކޮމެޓީ އަށް ހޯދާ ގޮތަށް. ދެން އަދި ކޮމެޓީ އޮފިސަރުންގެ ގޮތުގައި ދާއިމީކޮށް ދެ ބޭފުޅަކު ޑިޕްލޮމާ ފެންވަރުގެ ނުވަތަ އޭ ލެވެލް ފެންވަރުގެ މުވައްޒަފަކު ކޮމެޓީގެ ސެކްރެޓޭރިއެޓުގެ ގޮތުގައި ހަރަކާތްތެރި ވާ ގޮތަށް. އެހެންވީމާ ޖުމްލަ މުޅިއެކު ފަސް މުވައްޒަފުންގެ މައްޗަށް އެކުލެވޭ ސެކްރެޓޭރިއޭޓެއް މާލިއްޔަތު ކޮމެޓީގެ ބޭނުމަށްޓަކައި ޚާއްޞަކުރުމަށް މަޖިލީހުގެ ރައީސަށް ދަންނަވައިދިނުމަށް މި އޮތީ ހުށަހަޅާފައި. ޙަމްޒާ.
ބިލެތްދޫ ދާއިރާގެ މެންބަރު އަޙްމަދު ޙަމްޒާ ވާހަކަދެއްކެވުން:
ޝުކުރިއްޔާ މުޤައްރިރު. އަޅުގަނޑު ސާފުކޮށްލަން ބޭނުން ދެތިން ކަމެއް ބޭނުން. އެއް ކަމަކީ މިހާރު މި ތައްޔާރުކުރައްވާފައި އޮތް އޯގަނައިޒޭޝަން ސްޓްރަކްޗަރ މިތައްޔާރު ކުރައްވާފައި އޮތީ ކޮން ކަހަލަ އެއްވެސް މޮޑުލަކަށް ބައްލަވައިގެންތޯ. އެ ގޮތަށް އެއްވެސް މޮޑުލަކަށް ބައްލަވައިގެން ކަމަށް ވާ ނަމަ ކޮން މޮޑުލަކަށް ބައްލަވައިގެންތޯ. ދެން ދެވަނަ ނުކުތާއަކަށް އަޅުގަނޑު ފާހަގަކޮށްލަން ބޭނުންވަނީ ގަވާއިދުގެ 112 ވަނަ މާއްދާގައި ރިޢާޔަތް ކުރެއްވިންތޯ. ޝުކުރިއްޔާ. 

ރިޔާސަތުން ވާހަކަދެއްކެވުން:
މޮޑެލްތައް ކުޑަކޮށް ބަލައިލިން. އެ ތަންތާނގައި ދެން ކުލާކުން ކިޔާފައި މި ތިބެނީ ހަމަ މީހުންތަކެއް ލާފައި. ކޮމެޓީ ކްލާކްސް އެ ފެންވަރުގެ. ދެން އަޅުގަނޑުމެން މި ތިބީ ވަކި ކަހަލަ ވަކި ފެންވަރެއްގެ ބަޔަކު މި ކޮމެޓީ އަށް ހޯދާ ގޮތަށް ޚާއްޞަކޮށް. ދެން މި ވަގުތު ހަމަ މި ކޮމެޓީގައި މި ތިބެނީ ދެ ކޮމެޓީ އޮފިސަރުން. އެ ވެސް ދާއިމީ އެއް ނޫން. އެހެން ކޮމެޓީތަކާ ހިއްސާކުރާ ދެ އޮފިސަރުންނާއި ދެން އުޅެނީ ހައްޖަ އެކަނި. ފާއިޒު މިހާރު އެހެރީ އިޤުތިޞާދީ ކޮމެޓީ އަށް ދޫކުރެވިފައި. އެއީ. 12 ވަނަ މާއްދާގައި މި އޮތީ ގިނަ ވެގެން 3 މުވައްޒަފުން ފަންނީ މަސައްކަތް ކުރުމަށްޓަކައި ގެނެވިގެން މުވައްޒަފުން މަޖިލީހުގެ އިދާރާ އިން ހަމަޖެއްސެވުން. އަދި ކުރެވޭ މަސައްކަތާ ގުޅޭ ގޮތުން ކޮންމެ ކޮމެޓީއަކަށް ވެސް ވަގުތީ ގޮތުން އިތުރު ފަސް މުވައްޒަފަކު ހަމަޖެއްސުމުގެ ފުރުޞަތު އެ ކޮމެޓީއަކަށް ލިބިގެންވެ އެވެ. ދެން ކޮމެޓީން އަޅުގަނޑުމެންގެ ގަވާއިދު ފާސްކުރި އިރު މި އޮންނަނީ މުޤައްރިރު މަޖިލީހުގެ ރައީސް އަރިހުގައި އެދެން ބޭނުންވާ އަދަދަކަށް. ދެން މިހާރު އަޅުގަނޑުމެނަށް އަނެއްހެން ދާއިމީކޮށް ކޮމެޓީގެ މަސައްކަތަށް ޚާއްޞަ ކުރެވިފައި މި ވަނީ ހައްޖަ އެކަނި. އެހެން މުވައްޒަފުންނަކީ ވެސް އެހެން ކޮމެޓީތަކާ ވެސް ޝެއަރކުރާ މީހުން. 

ބިލެތްދޫ ދާއިރާގެ މެންބަރު އަޙްމަދު ޙަމްޒާ ވާހަކަދެއްކެވުން:
އަޅުގަނޑު ހިތުން އަޅުގަނޑުމެންގެ ކޮމެޓީ ގަވާއިދަކުން ނެއް މަޖިލީހުގެ ގަވާއިދުގައި އެ ބުނާ ވަރަށް ވުރެ އިތުރެއް ނުކުރެވޭނެ. ދެން އަޅުގަނޑު ހިތުން މި މަޢުނަވީ ގޮތެއްގައި މަސައްކަތް ކުރުމަށް ހަމަ ދާއިމީ ގޮތެއްގައި މުވައްޒަފުން އެބަ ތިބެންޖެހޭ ޖަވާބުދާރީކުރުވަން. އަޅުގަނޑުމެންނަށް ބޭނުންވާ މަޢުލޫމާތުތައް ހޯދަން. އެހެންވީމާ ގަވާއިދުގައި އެ ބުނާ ގޮތަށް ތިން މުވައްޒަފުންނަށް މި ބައި މަދު ކުރުމަށްފަހުގައި ދެން އަދި ވަގުތީ ގޮތުން އަަޅުގަނޑުމެން ސަބް ކޮމެޓީތަކަށް ވެސް އަޅުގަނޑުމެނަށް ހޯދިދާނެ މަސައްކަތްކުރަން. އެހެންނަމަވެސް ގަވާއިދުގައި އެ ބުނާ ގޮތަށް 112 ވަނަ މާއްދާގެ ދަށުން ތިން މުވައްޒަފުންނަށް މި ބައި މަދުކުރަންޖެހޭނެ ކަމަށް މި ބައި ފެންނާތީވެ އެ ވާހަކަ ދަންނަވާލީ. 

ރިޔާސަތުން ވާހަކަދެއްކެވުން:
އާދެ އެހެންކަމަށް ވެއްޖިއްޔާ އަޅުގަނޑުމެނަށް މި ބައި ކޮމެޓީގެ އޮފިސްރުންގެ ގޮތުގައި މި އޮތް ދެ މީހުން އަޅުގަނޑުމެންނަށް މަޖިލީހުގެ ޕޫލްތެރެރިން ނަގައިގެން ބޭނުންކުރެވިދާނޭ. އެއީ ކޮމިޓީގެ ދާއިމީ މުވައްޒަފުންނަށް ނަހަދާ. ދެން މިހާރު މިއޮތް ޙަމްޒާ ތި ވިދާޅުވި ގޮތަށް، މި ތިން މުވައްޒަފުންނާ އެ މީހުންގެ މަޤާމުގެ ކޮލިފިކޭޝަނާ މި އެއްޗެއްސާ ދޭތެރޭގައި ތި ބޭފުޅުން ހިތްހަމަޖެހޭތޯއޭ. 
ބިލެތްދޫ ދާއިރާގެ މެންބަރު އަޙްމަދު ޙަމްޒާ ވާހަކަދެއްކެވުން:

އާދެ، މި މަޤާމުގެ ކޮލިފިކޭޝަނާ ބެހޭ ގޮތުން ވާހަކަ އެއް ދަންނަވާލަން އެނގޭނީ މަޤާމު އުފެއްދުމަށްފަހު، އެ މަޤާމުން ކުރާނެ މަސައްކަތްތައް ދެނެގަނެވުނީމަ އަޅުގަނޑުމެންނަށް އެނގޭނީ ކޮން ސްޕެސިފިކް ޑިސިޕްލިންއަކުންތޯ މީގައި އެޕްރިޕްރިއޭޓު ވާނީ. އެހެންވީމާ، މި 3 ގޮތަށްތޯ، މި 3 ބަޔަށްތޯ އަޅުގަނޑުމެން އޮންނާނީ. ދެން އަޅުގަނޑަށް ފެނޭ އަޅުގަނޑުމެންގެ މަސައްކަތުގައި، ގަވާއިދުގައި އެ ބުނާ ކޮމިޓީގެ މަސްއޫލިއްޔަތުތައް ކަނޑައެޅިފައި އޮންނައިރު، އެ މަސްއޫލިއްޔަތުތައް ގުރޫޕުކޮށްލާފައި، އެ މަސްއޫލިއްޔަތުތައް ހެޑުކުރާ ގޮތަށް މި 3 ބަޔަށް، ފަހުން މި ބައިަބއި އެކްސްޕެންޑުކުރާ ގޮތަށް އޮތުން. މިހާރު އަޅުގަނޑުމެން ފައިނޭންޝިއަލް އެނަލިސްޓު، ނުވަތަ ކޮމިޓީ އޮފިސަރ ނުވަތަ ޕޮޒިޝަން 1، މިހެން އޮތުމަށް ވުރެ އަޅުގަނޑަށް ހީވަނީ މިދެންނެވި ގޮތަށް ބައިކޮށްލުން ރަނގަޅުވާނެ ހެން. މިސާލަކަށް އަޅުގަނޑުމެންނަށް އެބަ އޮވޭ ގަވާއިދުގައި ކޮމިޓީގެ މަސްއޫލިއްޔަތުތަކެއް. އެހެންވީމާ، އެ މަސްއޫލިއްޔަތުތައް ވީހާވެސް ގުރޫޕުކޮށްލާފައި، 3 ބަޔަކަށް ބަހާލާފައި، 3 ބޭފުޅުންނަށް 3 އޭރިޔާ އެއް ދިނީމަ އަޅުގަނޑަށް ހީވަނީ، އެއީ 100 ވަނަ މާއްދާ. 100 ވަނަ މާއްދާގައި އިންނާނެ އަޅުގަނޑުމެންގެ ކޮމިޓީގެ މަސްއޫލިއްޔަތުތައް. މާލިއްޔަތު ކޮމިޓީގެ މަސްއޫލިއްޔަތުތައް. މި މަސްއޫލިއްޔަތުތަކުގައި މި އޮތީ، އަޅުގަނޑުމެން 10 ކަމެއް ބަލައިލާފައި. މި 10 ކަމުގެ ތެރެއިން އަޅުގަނޑަށް ފެންނަނީ މި 10 ކަންތަކުގެ ތެރެއިން ވީހާވެސް ބޮޑަށް ގުރޫޕުކުރުމަށްފަހުގައި މިއިން ކޮންމެ ބޭފުޅަކަށް ވެސް އެއިން ބައެއް ބަހާލަން. މިދެންނެވި 10 ބައި އިން އިރުގައި 3، 3، 4 ނަމަވެސް ބަހާލުމަށްފަހުގައި ސެކްރެޓޭރިއެޓު އެކްސްޕޭންޑުކުރެވޭ ކަހަލަ ގޮތަކަށް އަޅުގަނޑުމެން ވިސްނައިގެން ގެންދިއުން. އެހެންވީމާ، އެ ގޮތަށް ހަދާލާފައި، ކޮލިފިކޭޝަނަށް އެއްޗެއް ދެންނެވިދާނެ ކަމަށް ދަންނަވަން. 
ރިޔާސަތުން ވާހަކަދެއްކެވުން:
އާދެ، އަޅުގަނޑުމެން މި ކުރަން ހުރި މަސައްކަތްތައް އެބަ ހުރި އެ ގަވައިދުގައި ބަޔާންކުރެވިފައި. އޮޑިޓު ރިޕޯޓުތައް ބެލުމާ މިކަހަލަ ކަންތައް ކުރުން. އެހެންވީމާ، އެ ކަންތައްތައް ކުރުމަށްޓަކައި އަޅުގަނޑުމެންނަށް މިފެންވަރުގެ މީހުން ލިބިއްޖިއްޔާ ކުރެވިދާނެ. ނޫނީ ޕްރޮފެޝަނަލް ސީޕީ އޮޑިޓަރެއްތޯ ބޭނުންވަނީ. ނޫނީ އެކަހަލަ އެކައުންޓަންޓެއްތޯ ބޭނުންވަނީ. އެއީ ކަންނޭނގެ ތި ބޭފުޅުން ނިންމަވާލަދެއްވަންވީ ކަމަކީ. މިހާރު އެކައުންޓިން އިން ފައިނޭންސުން ފަސްޓު ޑިގްރީ ހަދާފައި ހުރި އެކަކާއި ދެން މާސްޓަރސް ޑިގްރީ އެއް އޮތް ބިޒްނަސް މެނޭޖުމަންޓުން ނޫނީ އެޑްމިނިސްޓްރޭޝަން އޮތް މީހަކާ ދެ މީހެއްގެ ވާހަކަ އަޅުގަނޑުމެން މި އޮތީ ބަޔާންކޮށްފައި.  ދެން ސީ.ޕީ.އޭ އޮތް ބޭފުޅެއް މިހާރު ހައްޖައަކީ. ކޮމިޓީގެ ސެކްރެޓޭރިއޭޓުގައި ހުންނެވި. އެހެންވީމާ، މި ތިން މަޤާމަށް ރިކުއެސްޓުކުރާ ގޮތަށް މި ކޮމިޓީ އަށް ޚާއްޞަކޮށް ރިކުއެސްޓުކުރާ ގޮތަށް އަޅުގަނޑު މަޖިލީސްގެ ރައީސްއަށް ދަންނަވާ ގޮތަށް ނިންމާފައި އަޅުގަނޑު ކުރިއަށް ދަންތޯ. ފުރަތަމަ ދެން ކޮމިޓީގެ އޮފިސަރުންނަށް މިހާރު މި އޮތް ބޭފުޅުންނަކީ މި  މަޖިލީސްގެ ޕޫލްގެ ތެރެއިން ބޭނުންކުރާ ގޮތަށް.

ވިލުފުށީ ދާއިރާގެ މެންބަރު ރިޔާޟު ރަޝީދު ވާހަކަދެއްކެވުން:
މުޤައްރިރު ތި ވިދާޅުވި ގޮތަށް ތިކަން ކުރަން އަޅުގަނޑު ތާއީދުކުރަން. އެހެންނަމަވެސް އަޅުގަނޑު ހަމަ އިތުރު މަޢުލޫމާތެއް ސާފުކޮށްލަން ބޭނުން. މި ބޭފުޅުން އަޅުގަނޑުމެންނަށް މި ސުވާލުކުރަން ބޭނުންވަނީ ޖާގައިގެ މައްސަލައިގެ ވާހަކަ ވެސް ވަރަށް ގިނައިން އެބަ ދައްކަވާ. މިހާރު މިތާ އެތެރޭގައި މަސައްކަތްކުރަން ވެސް އިދާރީ މަސައްކަތް ކުރާ ކުދިންނަށް. އޭގެއިތުރުން އަޅުގަނޑުގެ ސުވާލަކީ މި ބޭފުޅުން ހަމަ އެކަނި ކުރާނީ މި ކޮމިޓީގެ މަސައްކަތްތޯ ނޫނީ އެހެން ކޮމިޓީތަކުގެ މަސައްކަތްތައް ވެސް ކުރަމުންތޯ ގެންދާނީ. އެއްވެސް ވަގުތެއްގައި އެއްވެސް ކަމެއް ކުރަން، މި ކޮމިޓީގެ މަސައްކަތެއް ނޫން އެހެން މަސައްކަތެއްގައި އެ ބޭފުޅުން އުޅުއްވާނެތޯ ނޫންތޯ. ކިހިނެއްތޯ އެ ކަންތައް ހަމަޖެހިގެންދާނީ. އެހެން އަޅުގަނޑު މިދެންނެވީ އެހެން މަސައްކަތް ވެސް ކުރަން ޖެހިއްޖިއްޔާ އެކަން ނުކުރާށެކޭ ނޫން. އެހެންނަމަވެސް މި ކޮމިޓީ އިން ކުރަންޖެހޭ ވަރަށް ގިނަ މަސައްކަތްތައް އެބަހުރި. ދެން ޚާއްޞަކޮށް މީގައި މިހުރި ކޮލިފިކޭޝަން އަށް ބަލައިލާއިރުގައި މިއީ ދެން ހަމަ މިވަރުގެ މީހަކަށް މިހާރު މިތާ އެބަހުރި ވަރަށް ގިނަ އޮޑިޓް ރިޕޯޓުތަކާ އެއްޗެހި އެބަހުރި ލިބިފަ. ރިޕޯޓުތައް އެ ބޭފުޅުން ބެއްލެވުމަށްފަހުގައި އޭގެ ޚުލާސާ އެއް އަޅުގަނޑުމެންނަށް ގެނެވޭވަރުގެ މީހުންނަށް އެ މީހުން ވާންޖެހޭ އެބަ. އަދި ތަޢުލީމީ ސެޓްފިކެޓުތަކެއް ހުއްޓެއް ކަމަކު މި ބޭފުޅުންނަކީ މީގެ ތަޖުރިބާއަކީ ކޮބައިތޯ. އެވެސް ބަލަންޖެހޭ އެބަ. އަޅުގަނޑުމެންނަކަށް މިހާރަކު ސުވާލެއް ނޫފެދޭ ހައްޖައަކަށް. އަޅުގަނޑުމެން ހަމަ މިވެނި ކަހަލަ ގޮތަކަށް ބުނެފިއްޔާ އަޅުގަނޑުމެންނަށް ކަމުދާ ފެންވަރުގެ ރިޕޯޓެއް މިހާތަނަން މި ތަނަން ގެނެސްފައި ވަނީ. އެއީ މަސައްކަތުގެ ތަޖުރިބާގެ އަލީގައި. އެހެންވީމާ، މާދަމާ ސްކޫލް ނިންމާފައި ހަމަ ވަރަށް ގިނަ ސެޓްފިކެޓްތަކާ އެއްޗެހި ރަނގަޅު ކުދިން އެބަ ތިބި. އެހެންނަމަވެސް އެ ކުދިންގެ މަސައްކަތުގެ ތަޖުރިބާ ނެތްކަމުގައި ވަންޏާ އަޅުގަނޑުމެންނަށް ހަމަ މި ކުރެވޭ ކަމަކުން މީގެ އެންމެ ރަނގަޅު ނަތީޖާ ނުނެގިދާނެ. އެހެންވީމާ، އަޅުގަނޑު ހަމަ މުޤައްރިރާ ސުވާލުކުރަން ކުރަން ބޭނުން މި ކުދިންނަކީ މަސައްކަތުގެ ތަޖުރިބާ ހުރި އަޅުގަނޑު މިދެންނެވި ކަހަލަ އެސް.ޓީ.އޯ ނޫނިއްޔާ ސްޓެލްކޯ އަދިވެސް އެހެން ތަންތަނުގެ މި ތަންތަނުގެ އޮޑިޓު ރިޕޯޓުގައި ހުރި މައްސަލަތައް ފާހަގަކުރެވި، އެކަހަލަ ކަންތައްތަކަކާ އެކު އެފަދަ ރިޕޯޓެއް ތައްޔާރުކޮށްލެވޭ ވަރުގެ ތަޖުރިބާ ހުރި ކުދިންނަށް މި ކުދިން ވާންވާންވާނޭ. ދެން ހަމަ ގިނައިން ފެންނަނީ އެއީ ހަމަ ދެރަކޮށް ދަންނަވާ ވާހަކަ އެއް ނޫން. ސްކޫލް ނިމޭ ކުދިން ގިނަ ފަހަރުގައި މަސައްކަތުގެ މާޙައުލުން ގިނަ ފަހަރު އެ ކުދިން ތަމްރީންކުރަން މި ޖެހެނީ. އެހެންވީމާ، އެވަރުގެ ބަޔަކު އަޅުގަނޑުމެންނަކަށް ނުފުދޭނެ މި ކޮމިޓީއަކަށް ނުފުދޭނެ. މީ އެއަށްވުރެ މާ ބުރަ މަސައްކަތްތަކެއް ކުރާ އަދި ޚުދު އަޅުގަނޑުމެންނަށް ވެސް ނޯވޭ ވަގުތެއް އަޅުގަނޑުމެން ހަމަ ޑިޕެންޑުވާން މި ޖެހެނީ އެ ބޭފުޅުން ގެންނަ ރިޕޯޓުގެ މައްޗަށް ގިނަ ފަހަރު. އެހެންވީމާ، އެކަން ބައްލަވާލަ ދެއްވުމަކީ އަޅުގަނޑު ވަރަށް ބޮޑަށް އެދޭ ކަމެއް.

ރިޔާސަތުން ވާހަކަދެއްކެވުން:
އާދެ، މިއީ ހަމަ އެކަނި މި ކޮމިޓީއަށް ޚާއްޞަކުރެވިގެން ކޮމިޓީގެ މަސައްކަތް އެކަނި ކުރުމަށް ހަމަ ކޮމިޓީ އަށް ޖަވާބުދާރީވާ ގޮތަށް އަޅުގަނޑުމެން ހޯދާ މުވައްޒަފުން. ދެން އިންޓަވިއުކުރާ ޕްރޮސެސްގެ ތެރެއިން ތިކަހަލަ ކަންތައް ޑިޓަރމިން ކުރެވޭނީ. އަޅުގަނޑުމެންނަށް ހަމަ މިނިމަމް ކޮލިފިކޭޝަން މިހާރު ކަނޑައެޅިދާނެ. އެހެންވީމާ، ނާޝިޒު. 

އަލިފުށީ ދާއިރާގެ މެންބަރު މުޙައްމަދު ނާޝިޒް ވާހަކަދެއްކެވުން:
ޝުކުރިއްޔާ މުޤައްރިރު އަޅުގަނޑަށް ހަމަ ހީވަނީ ރާއްޖޭގައި ވަރަށް މަދުވާނެ ކަންނޭނގެ ސީ.ޕީ.އޭ ކޮލިފިކޭޝަން ހުރި މީހުން. އެއީ ހަމަ ގުނާލެވޭނެހެން އަޅުގަނޑަށް ހީވަނީ. އެހެންވީމާ، އެ ތަން އެ ގޮތަށް އެއީ މިނިމަމް ކޮލިފިކޭޝަން ކަމަށް ބާއްވައިފިއްޔާ އަޅުގަނޑަށް ހީވަނީ ދަތިތަކެއް އުޅެދާނެ ކަންނޭނގެ މީހަކު ލިބުމުގައި. އެހެންކަމަށްވަންޏާ އަޅުގަނޑުގެ މައްސަލަ އެއް ނެތް. ހަމަ އެކަނި އެހެންވެ އެކަން ފާހަގަކޮށްލީ ޝުކުރިއްޔާ. 

ކުޅުދުއްފުށީ އުތުރު ދާއިރާގެ މެންބަރު ޢަބްދުލްޣަފޫރު މޫސާ ވާހަކަދެއްކެވުން:
މުޤައްރިރު ތި ބުނުއްވަނީ ވަރަށް ރަނގަޅު ވާހަކަ އެއް. މި މަސައްކަތް ކުރެވޭނީ މީހުންނާ އެއްޗެހި ލިބިގެން. އެހެންނަމަވެސް އަޅުގަނޑުމެން އިތުރު ތިން ހަތަރު ސްޓާފުން ހޯދާއިރު އެ ބޭފުޅުންނަކީ ވެސް ވަރަށް ކޮލިފައިޑް ބޭފުޅުން. އެކަށީގެންވާ މުސާރައަކާއި އިނާޔަތެއް ދޭންޖެހޭނެ. އެހެންވީމަ، އެ ބޭފުޅުންގެ ބޭނުން ފުލްޓައިމުކޮށް އަޅުގަނޑުމެންނަށް ހިފޭނެގޮތް ނުހޯދާ، ހަމައެކަނި އެ ބޭފުޅުން ހޯއްދެވިޔަކަސް އެއީކީ ސޮލިއުޝަނަކަށް ނުވާނެ. އެހެންވީމާ، ފުދޭވަރަކަށް އެ ތިން ބޭފުޅުންނަށް ވެސް ހަމަ ޚަރަދެއް ހިނގާނެ. ހިނގާ އިރުގައި ކުރަން ބޭނުންވާ މަސައްކަތް އެންމެ ފުރިހަމަ ގޮތުގައި ކުރެވޭނެ ގޮތަށް ހަދާފައި ނޫނިއްޔާ އެކަން ކޮށްގެނެއް އެހާ ފީޒިބަލް ކަމަކަށް ނުވާނެ ކަމަށް އަޅުގަނޑަށް ފެންނަނީ. 

ރިޔާސަތުން ވާހަކަދެއްކެވުން:
އާދެ، އޭގައި ދެން ހަމަ މި ކޮމިޓީގެ އަތްމަތީގައި އެކަން އޮނާނީ ދެއްތޯ. އެއީ ކޮމިޓީގައި އެބަ ހުރި ސަބް ކޮމިޓީތައް ވެސް. ކޮމިޓީތަކުގެ މުޤައްރިރުން ވެސް ތިއްބަވާނެ. އެހެންވީމާ، އެ ބޭފުޅުން ލައްވާ މަސައްކަތް ހަމަ ކުރުވާނެ މަސައްކަތް ހަމަ ހެސްކިޔާފައި އެބަ އޮތް. ދެން އަނެއްކާ ބަޖެޓު އަންނަނީ. 

ކުޅުދުއްފުށީ އުތުރު ދާއިރާގެ މެންބަރު ޢަބްދުލްޣަފޫރު މޫސާ ވާހަކަދެއްކެވުން:
އަޅުގަނޑު މި ނަންގަތީ މަސައްކަތްކުރާނެ ތަނާއި މި ހުރިހާ ކަމެއް ހިމެނޭ ގޮތަށް. ދެން ހަވާލުކުރެވިދާނެ މަސައްކަތް އިނގޭތޯ. އެކަމަކު އެ ބޭފުޅުން ވެސް މަސައްކަތްކުރައްވާނެ ތަނަކާ މި ހުރިހާ އެއްޗެއް ވެސް ބޭނުންވާނެ. އެހެންވީމާ، އެ ވާހަކަ އިނގޭތޯ. 

ރިޔާސަތުން ވާހަކަދެއްކެވުން:
އާދެ، މަޖިލީހުގެ ރައީސްއާ އެވާހަކަ އިއްޔެގައި ވެސް ދެކެވިފައި އޮތީ. އަދި އޭގެ ކުރީގައި ވެސް ދެކެވިފައި އޮތީ. މިހާރު ވެލާނާގެ އިން ވެސް ކޮންމެވެސް ކަހަލަ އިދާރީ ޖާގަތަކެއް މި ކޮޅަށް ދެއްވީމަ މި ކޮޅުގެ އިދާރީ ކޮންމެވެސް ބަޔަކު ވެލާނާގެ އަށް ވެސް ބަދަލުވާނެ. ވެލާނާގެ އަށް ބަދަލުވާ ގޮތަށް. ދެން އަނެއްކާ މިހާރު އިތުރު ކޮމިޓީ ރޫމެއް ވެލާނާ ގޭގައި ކުރީގެ ޚާއްޞަ މަޖިލީސްގެ ކޮމިޓީ ރޫމް ހިނގި ތަނުގައި ތައްޔާރު ކުރުމުގެ މަސައްކަތް ވެސް ގެންދާ ގޮތަށް އިއްޔެ ނިންމާފައި އޮތީ. އެހެންވީމާ، އެ ގޮތަށް ޖާގައިގެ މައްސަލަ ހައްލުކުރެވޭނެ. އެހެންވީމާ، އަޅުގަނޑު މި އިޝޫ ކްލޯސްކޮށްލާފައި ކުރިއަށް ދާނަން. އައިޓަމް ނަންބަރު 3 އަށް. އައިޓަމް ނަންބަރު 3 ގައި މި އޮތީ އޮޑިޓަރ ޖެނެރަލްގެ މަޤާމަށް ހުށަހަޅުއްވާފައިވާ ޢަލީ ރަޝީދު ޢުމަރާ އިންޓަވިއުކުރުމުގެ ކަންތައް ކުރިއަށް ގެންދިއުމަންޓަކައި ތައްޔާރުކުރެވިފައި އޮތް ކަރުދާހެއް. ކުރީ ދުވަހު ތި ބޭފުޅުން ދެއްކެވި ވާހަކައިގެ އަލީގައި. ދެން އަޅުގަނޑު ގަސްތުކުރަނީ މާދަމާ ރޭ 8:30 ވާ އިރު އިންޓަވިއުކުރުމަށް ބާއްވާ މާލިއްޔަތު ކޮމިޓީގެ ޖަލްސާ ބޭއްވުމަށް. އެއީ މަޖިލީސްގެ ރަސްމީ ގަޑީގައި އެކަން ކުރުމަށް ވަގުތެއް ނެތުމާއި، އަނެއްކާ އަޅުގަނޑުމެން އޯޕަން ޓައިމް 8:30 އިން 9:15 ވާއިރު މެޗު ނިމޭނީ. އެއް މެޗު ނިމޭނީ. އަޅުގަނޑުމެންނަށް ސްލޮޓެއް ހޯދަން ވަރަށް ދަތިވެގެން މި އުޅެނީ. އެހެންވެއްޖިއްޔާ މަދަމާ ހަވީރު ގަޑީގައި ތި ބޭފުޅުން ހުސްކޮށްދެއްވަންޖެހޭނެ. އެއީ އަޅުގަނޑުމެން ސުންގަޑި ކަނޑައެޅިގެން ކުރިއަށް ދާ ކަމެއް މި ކަމަކީ. އެހެންވީމާ، ތި ބޭފުޅުން ގަޑިއެއް ނިންމާލަ ދެއްވާ. ދެން މި ސުވާލުތަކާ ދޭތެރޭގައި، އެ ބޭފުޅާއާ ކުރިމަތި ކުރުވަން އަޅުގަނޑުމެން ގަސްތުކުރާ. ކޮންމެވެސް ކަހަލަ ސުވާލުތަކެއް ނިންމާލަންޖެހޭނެ ކަމަށް ޙަމްޒާ ވިދާޅުވެފައި އޮތީ. އޮތީމަ ކޮންމެވެސް ވަރަކަށް ސްކޯޕް މި އޮތީ. ސީދާ އަކުރުން އަކުރަށް މި ސުވާލުތަކެއް ނޫން ކުރައްވާނީ. ތި ބޭފުޅުން ބޭނުން ސުވާލެއް ކުރައްވާނީ. އެހެންނަމަވެސް އަޅުގަނޑު ގަސްތުކޮށްފައި މި އޮތީ ސުވާލުތައް ވެސް ހަމަ ކެޓަގަރައިޒްކޮށްލަން ތަޢުލީމާއި ޤާބިލިއްޔަތުކަމާ ބެހޭ ގޮތުން. ސުވާލުކުރަން ވަކި ވަގުތެއް. ދެން އެ ނިމުނީމަ ތަޖުރިބާއާ ބެހޭ ގޮތުން ސުވާލުކުރަން ދެން ލީޑަރޝިޕާއި ވިޜަނާ ބެހޭ ގޮތުން. އިންޓަގްރިޓީއާ ބެހޭ ގޮތުން މި ހަތަރު ބަޔަން ބަހާލާފައި މި އޮތީ. އެހެންވީމާ، މި ސުވާލުތައް ކުރަން. ދެން ގަޑިއަކާ ދޭތެރޭގައި އަދި ގޮތެއް ނުނިމޭ. އަޅުގަނޑުމެންނަށް އެވެއިލަބަލް ސްލޮޓްސް ވަރަށް ބޮޑަށް، ހައްޖަ އެއްޗެއް ވިދާޅުވާންވީ ނޫންތޯ އެވެއިލަބަލް ގަޑިތަކާ ބެހޭ ގޮތުން.

އިރާދީ މޭޒުން ވާހަކަދެއްކެވުން:
އާދެ، ޝުކުރިއްޔާ. އަންގާރަ ދުވަހު މި އޮތީ 6 ގެ ފަހުން ސްލޮޓްސްތައް އެވެއިލަބަލީ. އެހެންނޫނީ އެހެން ހުރިހާ ސްލޮޓްސްތައް ފުލްކޮށް މި އުޅެނީ. އެހެންވީމާ، ކޮން ގަޑިއަކަށްތޯ. 

ރިޔާސަތުން ވާހަކަދެއްކެވުން:
ދެން ބުދަ ދުވަހުގެ ޖަލްސާ ތަންކޮޅެއް އަވަހަށް ނިމިދާނެ ކަމަށް ވަނީ. ދެން 2 ގަޑި އިރަށް ފަހު ހަމަ އެ ދުވަހު އެ ކަންތައް ނިމުނީ ކަމަށް ވަނީ. ޖަލްސާ އިތުރަކަށް ނޯންނާނެ. 2:30 ވަންދެކަން. އެހެންވީމާ، އެ ވެސް އޮޕްޝަނެއް. އެހެންނަމަވެސް....

(ވަގުތުކޮޅަކަށްފަހު)

ކުޅުދުއްފުށީ އުތުރު ދާއިރާގެ މެންބަރު ޢަބްދުލްޣަފޫރު މޫސާ ވާހަކަދެއްކެވުން:

މިހާރު މި އަޅުގަނޑުމެންނަށް ނިންމާފައި ފޮނުވަންޖެހޭ ގަޑި އަޅުގަނޑަށް ހީވަނީ ރައީސް ވެސް އިޢުލާންކުރައްވައިފި ހެން. 5 ވަނަ ދުވަހު ފޮނުވަނީ. އެހެންވީމާ، މި މުޤައްރިރު ތި ވިދާޅުވި ގަޑިއަށް އަޅުގަނޑަށް ވަރަށް ތާއީދުކުރެވޭ. އަވަހަށް ޖަލްސާ ނިމުނީމަ އަވަހަށް ވީކެންޑް ލިބޭނެ. އެބައި ދެން ހަމަ ހުސްކޮށް ބޭއްވުން ކަންނޭނގެ އެންމެ ރަނގަޅުވާނީ ހަމަ. 

އަލިފުށީ ދާއިރާގެ މެންބަރު މުޙައްމަދު ނާޝިޒް ވާހަކަދެއްކެވުން:
މުޤައްރިރު އަޅުގަނޑު އެ ވަގުތާ ދޭތެރޭގައި އަޅުގަނޑުގެ އެއްވެސް ރިޒަރވޭޝަނެއް ނެތް. ހަމަ އެ ގޮތަށް އެކަން ކުރިއަށް ގެންދަން އަޅުގަނޑު ވެސް ތާއީދުކުރަން. ދެން އެހެންނަމަވެސް އަޅުގަނޑު މި ކްއެސްޗަނަރ އެއް ގޮތަށް ތައްޔާރުވެފައި އޮތީމަ މި ކަމަށް އަޅުގަނޑުމެން އެބަހުރި ބައެއް ޚިޔާލު. އެއީ އަޅުގަނޑު ޤަބޫލުކުރާ ގޮތުގައި އިންޓަރގްރިޓީ ވެސް، އަދި ތަޢުލީމާއި ތަޖްރިބާއާ ބެހޭ ގޮތުން މި ހިރަ ސުވާލަށްވުރެ އަދި މާ ފުޅާ ދާއިރާއެއްގައި މެންބަރުން ސުވާލުކުރަން ބޭނުންވެދާނޭ. މިސާލަކަށް އަޅުގަނޑަށް މިސާލަކަށް ދަންނަވަންޏާ މި އިންޓަރގްރިޓީ އޭނަގެ ޕްރޮފެޝަނަލް އެތިކްސްއާ މިކަހަލަ ހަމަ ކަންކަމާ ބެހޭ ގޮތުން ހަމަ ސުވާލުކުރަން ބޭނުން. އެހެންވީމާ، މިހެން މި ހުންނަ ސުވާލުތައް ވާހަކަ އަކީ މީގައި ނުހިމެނި ހުރި ސުވާލު ހުރެއްޖިއްޔާ ނުކުރެވޭނޭ ފީލްވާ ކަހަލަ ގޮތަކަށް މިކަން މި އޮންނަނީ. އެހެންވެ މީ ގައިޑްލައިނެއްތޯ ނޫނިއްޔާ މި ހަދަންވީ ސަބަބެއް އަޅުގަނޑަކަށް ނުވިސްނޭ އެހެންވެގެން.

ރިޔާސަތުން ވާހަކަދެއްކެވުން:
ނޫން މިހާރު އޭނައަށް ވެސް ކޮންމެވެސް ކަހަލަ ނޯޓިސް އެއް ދޭންވާނެ ދެއްތޯ. އޭނައާ ކުރިމަތި ކުރެވޭނެ ސުވާލުތަކާ ބެހޭ ގޮތުން. އެހެންވީމާ، އެ ގޮތުން ޢަލީ ރަޝީދު ޢުމަރަށް މި ކެޓަގަރީތަކުން ސުވާލުކުރެވޭނެކަމާއި ސުވާލުގެ ސްކޯޕްތަކުގައި މި އެއްޗެހިތައް ހިމެނޭނެކަމާއި، އެލަރޓްކޮށްލުމުގެ ގޮތުން އޭނައަށް ވެސް ފޮނުވާނަމޭ ހިތާ މި ތައްޔާރުކުރީ. އެކަމަކު ތި ބޭފުޅުން ވިދާޅުވާ ގޮތަކަށް އެކަން ކުރިއަށް ގެންދާނީ. ޔާމީން.

މުލަކު ދާއިރާގެ މެންބަރު ޢަބްދުﷲ ޔާމީން ޢަބްދުލްޤައްޔޫމް ވާހަކަދެއްކެވުން: 
އަޅުގަނޑަކަން ނުފެނޭ އެއްވެސް ސުވާލެއް އޭނައަށް ލިބިވަޑައިގަންނަވަންވާނެ ކަމަކަށް. އަޅުގަނޑު ސަޖެސްޓުކުރަނީ އޭނައަށް ދަންނަވާނީ އަޅުގަނޑުގެ ޚިޔާލުގައި އޮތީ ފުރަތަމަ 10 މިނެޓު ތެރޭގައި ވިޜަން ސްޓޭޓްމަންޓެއް އޭނަ ހައްދަވާނީ. އޭނަ މި އާ ދާއިރާއަކަށް، ނޫނީ އާ މަސައްކަތަކާ ހަވާލުވެވަޑައިގަންނަވާއިރު ޕްރޮފެޝަނަލް ބެކްގްރައުންޑުގައި އާ މަސައެްކަތަކަށް ނުވެދާނެ. އެހެންވީމާ، ކޮބައިތޯ އޭނަ އޮޑިޓު އޮފީސް ރީވޭމްޕް ކުރައްވާފައި މި މަސައްކަތްތައް އަވަހަށް ހިނގާނޭ ގޮތަކާއި އެ ތަނުގެ ޓީމު ގޮވައިގެން މަސައްކަތްކުރާނޭ ގޮތުގެ، އޭނަގެ ވިޜަނަކީ ކޮބައިތޯ އެކަހަލަ ސްޓޭޓްމަންޓެއް އޭނަ ހަދަން އަޅުގަނޑަށް ސަޖެސްޓު ކުރެވެނީ. އޭނަ ހެއްދެވީމާ، އަޅުގަނޑުމެން އޭނައާ ކުރާ ސުވާލުތައް ކުރަން އެ ގޮތަށް ސުވާލުކުރާއިރު އަޅުގަނޑުމެން އޭނައަށް ދަންނަވާލަންވީ ކަންނޭނގެ ތައްޔާރުވެގެން ވަޑައިގަންނަވާށޭ. އޭނަގެ ލީޑަރޝިޕާއި ވިޜަނާއި ތަޢުލީމީ ބެކްގްރައުންޑާއި ތަޖުރިބާއާ މިކަހަލަ ދާއިރާތަކަކުންނޭ އޭނައަށް ސުވާލު އަންނާނީ. ދެން އެއްވެސް ކަހަލަ ޑިސްކަރޓިއަސް ސުވާލެއް އަޅުގަނޑުމެން ނުކުރުމަކީ އަޅުގަނޑުމެންގެ އަތްމަތީގައި އޮތް ކަމެއް. އެހެންނަމަވެސް އަޅުގަނޑުމެންނަށް މި ދާއިރާތަކުން އެސެސްކުރުމަށްޓަކައި ކުރަން ބޭނުންވާނެ ހަމަ ކޮންމެ ސުވާލެއް ވެސް ކުރެވެންވާނެ އިނގޭތޯ. އެހެންވީމާ، އަމިއްލަ ވިޔަފާރު އޮތްތޯ ވެސް ސުވާލުކުރާނެ. އަޅުގަނޑުމެންނަކީ ވެސް ރައްޔިތުންގެ މަޖިލީހުގެ މެންބަރުންނަކީ ވެސް މިކަހަލަ ސްޓޭޓްމަންޓުތަކެއް ހަދަންޖެހޭ ބައެއް. އެހެންވީމާ، އަޅުގަނޑަށް ހީވަނީ އަޅުގަނޑުމެންގެ އަތްމަތީގައި ކަންނޭނގެ އޮތީ ހަމަ ވީހާ ޕޮލައިޓުކޮށް މިކަން ގެންދިއުން. އެހެންވީމާ، އޭނައަށް ދަންނަވާލަންވީ ކަންނޭނގެ މިވެނި މިވެނި ދާއިރާތަކަށޭ އަޅުގަނޑުމެންގެ ފޯކަސް މި ހުރީ. މިވެނި މިވެނި ދާއިރާތަކަކުން އޭނަގެ ކެޕޭސިޓީ އެސެސްކުރުމަށްޓަކައި އަޅުގަނޑުމެން މިކަން މި ކުރަނީ. އެއީދެން މީގެ ކުރިން ވެސް ރައްޔިތުންގެ މަޖިލީހުން ކުރާ މިކަހަލަ ކަންތަކުގައި އެއްވެސް ސުވާލުކަރުދާހެއް ވަޑައިގަންނަވާ ބޭފުޅަކަށް ލިބިވަޑައިގެންފަ އެއް ނޯންނާނެ. ދާއިރާތައް ދަންނަވާފައި ޢާއްމުކޮށް ދެންނެވިފައި އޮންނާނީ އޭނަ މިކަން ގެންދަވާނެ ގޮތުގެ ވިޜަން ސްޓޭޓްމަންޓެއް. އޭނަ އޮޑިޓު އޮފީސް އިމްޕްރޫވްކުރަން ނޫނިއްޔާ މިހާރު މިއޮތް ޗެލެންޖު އެއީ އެހާ ބައިވަރު އޮފީސްތައް ހުންނައިރު، އެހާ ބައިވަރު އޮޑިޓުކުރަންޖެހޭ ތަންތަން ހުންނަ އިރު އޮޑިޓުނުކުރެވިގެން ދާތީ ކޮންކަހަލަ އެކްސްޕީރިއަންސެއްތޯ މި މަސައްކަތުގައި ގެންގުޅުއްވާނީ. އެކަހަލަ ސުވާލުތަކެއް ކަންނޭނގެ ކޮމްޕައިލް ވާ ގޮތަށް އޭނަ ވިޝަން ސްޓޭޓްމަންޓެއް ހައްދަވަންވީ. ހެއްދެވީމަ، މި ދާއިރާތައް އަޅުގަނޑުމެން ދެންނެވީމަ ދެން އަޅުގަނޑުމެން ޚިޔާލުކޮށްލާފައި މިއަދު އެއްބަސްވާންވީ ކަންނޭނގެ އަޅުގަނޑުމެންގެ ތެރޭގައި މިކަހަލަ ވައްތަރުގެ ސުވާލުތަކެއްކަން ކުރާނީ. އެހެންނަމަވެސް އިންޕްރޮޕަނަލްކޮށް އޭނަ ދެއްވާ ޕްރެޒެންޓޭޝަނަކާ ގުޅިގެން އަޅުގަނޑުމެން އަހާ ސުވާލެއް ވެސް އޮވެދާނެ. ހަމަ އަހަންޖެހޭ ސުވާލެއް ވެސް އޮވެދާނެ. އެ މީގައި ކަވަރ ނުކުރެވިދާނެ. އެހެންވީމާ، އަޅުގަނޑަށް ހީވަނީ މި ސުވާލުތައް އިދާރާގެ ފަރާތުން ސެކްރެޓޭރިއޭޓުގެ ފަރާތުން ތައްޔާރު ކުރައްވާފައި އޮތީމަ، އަޅުގަނޑުމެންނަށް ކޮންމެވެސް ވަރަކަން ވިސްނާލަން ޖާގަ ލިބޭ ކަންނޭނގެ. މީތި ކޮންފައިން ވެސް ނުވާންވީ ކަންނޭނގެ މީތި ލިމިޓު ވެސް ނުވާންވީ ކަންނޭނގެ ހަމައެކަނި މި ސުވާލުތަކަށް. 

ކުޅުދުއްފުށީ އުތުރު ދާއިރާގެ މެންބަރު ޢަބްދުލްޣަފޫރު މޫސާ ވާހަކަދެއްކެވުން:

އަޅުގަނޑަށް ފެންނަ ގޮތުގައި ހަމަ ގައިޑްލައިނަކަށް ވަރަށް ރަނގަޅު މި ސުވާލުތައް. އެއްވެސް ކަހަލަ އިންފޮމޭޝަނެއް އެ ބޭފުޅާ އަށް ނުދީ ހަމަ ގެނެސް މި ސުވާލުތައް ކުރަންޖެހޭނީ އިނގޭތޯ. އެއީ މި ސުވާލުތަކަކީ ވަރަށް ޖެނެރަލްކޮށް ހުރި ސުވާލުތަކެއް. ކޮންމެހެން ތައްޔާރުވާކަށް ވެސް ނުޖެހޭނެ. އެއީ ތައްޔާރުވީމާ އޭގައި ހުރި ނަތީޖާ އެއް ނޫން މި ތަނަށް އެބޭފުޅާ ވަޑައިގަތީމާ އެ ބޭފުޅާގެ މީހާގެ ފެނިގެންދާނީކީ. އެއީ ކުރީބައިގައި ހަމަ ޓެސްޓަކަށް ތައްޔާރުވެފައި އޮތް ހެން ޕޭޕަރު ލިބިގެން ހުރިހާ ކަމެއް ކޮށްގެން އަންނަނީ. އެހެންވީމާ، އެއްވެސް ކަހަލަ މީގެ މަޢުލޫމާތެއް ނުދީ ހަމަ މީގައި މިހިރަ ސުވާލުތައް ގައިޑްލައިނަކަށް ބަލައިގެން ކުރުމަށް ފަހު ދެން އެ ކުރާ ސުވާލަކުން އިތުރަށް އުފެދޭ ސުވާލު ކުރާ އުސޫލުން ގެންދިޔައިމަ ހަމަ ވަރަށް ރަނގަޅުވާނެހެން ހީވަނީ. ހަމަ މި ސުވާލުތައް ހަމަ ރޮޓޭޓު ވާ ގޮތަށް ބަހާލައިގެން ހަމަ ގެންދިޔައިމަ ކަންނޭނގެ މީގެ އެންމެ ރަނގަޅަށް ދާނީ އިނގޭތޯ. ހަމަ ވަރަށް ރަނގަޅު ކުއެސްޗަނަރ އެއް ތައްޔާރުކޮށްފައި މި އޮތީ އިނގޭތޯ. 

ބިލެތްދޫ ދާއިރާގެ މެންބަރު އަޙްމަދު ޙަމްޒާ ވާހަކަދެއްކެވުން:

އާދެ، އަޅުގަނޑު ހިތުން ގަވާއިދު އެބަ ބުނޭ ވަކި ޒާތީ ސުވާލު ވެސް ކުރެވޭނެ ކަމަށް. މާނައަކީ ޕަރސަނަލް ސުވާލުތައް ވެސް ކުރެވޭނެ ކަމަށް މީގައި ބުނެފައި ވޭ. އަދި އަޅުގަނޑު ޚާއްޞަކޮށް ސުވާލު ކޮށްލަން ބޭނުންވާ ދާއިރާއެއް މިއީ. މިހާރު ހުށަހެޅިފައި އޮތް ބޭފުޅާ އެ މަޤާމު، އެންޓި-ކަރަޕްޝަނުގެ ވެރިޔަކަށް ހުންނެވިއިރު އެ ތާނގައި ވަރަށް ބޮޑު މައްސަލަ އެއް ޖެހިފައި އޮތް. ޙަސަން ލުޠުފީގެ މައްސަލަ އެ ތަނުން ބޭރުވެގެން އެ ބޭފުޅާ ވަނީ އެ މައްސަލަ ފުލުހުންނަށް ފޮނުއްވާފައި. ދެން އެހެންވީމާ، ކިހިނެއްތޯ މި ތަނުން ވެސް އެންޓި-ކަރަޕްޝަން އެޖެންސީ އަށް މި ކޮމިޓީން ވެސް ތުހުމަތުކުރަމުން ދިޔަ އޮޑިޓަރ ޖެނެރަލްގެ މައްސަލަ ނުބަލާ އޮތްކަން. އެހެންވީމާ، އެ ކަމާ ބެހޭ ގޮތުން އަޅުގަނޑު ބޭނުން ތަފުސީލުކޮށް ހަމަ ސުވާލުކޮށްލަން ހަމަ އޮން ދަ ރެކޯޑް. ކީއްވެގެންތޯ އެކަންކަން ނުބެލި އޮތީ. އެހެންވީމާ، ދަންނަވާލަން މި އުޅޭ ޖުމްލަ ނުކުތާއަކީ ވަރަށް ފުޅާ ދާއިރާއެއްގައި ސުވާލުތައް ކުރެވޭނޭ. ދެން އަދި އެ ސުވާލު ފަހަރެއްގައި ބައެއް ބޭފުޅުންނަށް ނުވަތަ ވަޑައިގަންނަވާ ބޭފުޅަކަށް ވެސް ފާހަގަކުރެއްވިދާނެ ޑިސްކަރޓިއަސް ސުވާލުތަކެއް ކަމަށް. އެހެންނަމަވެސް، އަޅުގަނޑުމެން އެބަޖެހޭ އެކަން ކޮންމެ މެންބަރެއް ވެސް ހިތްހަމަޖެހޭ ވަރަށް ނުވަތަ ތިމަންނާ ހިތްހަމަޖެހެއޭ ހުށަހެޅިފައި އޮތް ކެންޑިޑޭޓު އޮޑިޓަރ ޖެނެރަލްގެ މަޤާމަށް ލުމަށް ހިތްހަމަޖެހެއޭ ތިމަންނަ. އެހެން ބުނެލެވޭ ވަރަށް ސުވާލުކުރެވޭނެ ގޮތަށް ޖާގަދީފައި އޮވޭ ގަވާއިދުގައި. އެހެންވީމާ، އެ ގޮތަށް އަޅުގަނޑަށް ފެންނަ ސުވާލެއް އަޅުގަނޑު ކުރާނެ ވާހަކަ އަޅުގަނޑު ދަންނަވަން. ޝުކުރިއްޔާ. 

ރިޔާސަތުން ވާހަކަދެއްކެވުން:

އާދެ، ކުރީދުވަހު ތިބޭފުޅުންނަށް އެނގިވަޑައިގަންނަވާނެ މި ކަމާ ގުޅޭ ގޮތުން އެންޓި-ކަރަޕްޝަން ބޯޑުގެ ސޓީ އެއް އޮތް މި ބޭފުޅާގެ މައްޗަށް ހުށަހެޅިފައި އޮތް މައްސަލަ އެއް އެބަ އޮތޭ. ދެން އަޅުގަނޑުމެން ތި ބޭފުޅުންގެ އިރުޝާދުގެ މަތިން އެ ދުވަހު ލިޔެލިން އެ ކަމާ ބެހޭ ގޮތުން ތަފުސީލެއް ދެއްވިދާނެތޯ. ދެން މިހާރު ދެންމެ ސެކްރެޓޭރިއޭޓުން ހައްޖަ އެ ވިދާޅުވީ އެންޓި-ކަރަޕްޝަން ބޯޑުގެ ސިއްރު ސިޓީ އެއް މަޖިލީހަށް ލިބިފައި އެބަ އޮތޭ. އަދި ދެން މަޖިލިސް ރައީސް އަދި އޭތި ނުއެއް ދެއްވައޭ. މަޖިލިސްގެ ބިއުރޯގަ އޭ އޮތީ. ދެން އޭގައި އޮތް އެއްޗެއް ނޭނގެ. އަޅުގަނޑު އޭތި ލިބޭތޯ މި ބަލައިލަނީ. ދެން އެހެން އެ ސިޓީ އޮތް ކަމަށް ވަންޏާ އަޅުގަނޑުމެންނަށް މި ކޮމިޓީގައި އެ ސިޓީ ހިއްސާކޮށް ތި ބޭފުޅުންނަށް އޭގެ އަލީގައި ދެން އެ ކުރައްވަން ބޭނުންފުޅުވާ ސުވާލެއް ކުރެއްވިދާނެ. ދެން ސިޓީ ލިބުނީމާ މާދަމާގެ ޖަލްސާއާ ދޭތެރޭގައި ވަގުތު ނުވެއްޖެއްޔާ އަޅުގަނޑުމެން އެ ސިޓީ ބަލާލާނެ ގޮތެއް ޖެހޭނެ ނިންމާލަން. ރިޔާޟު ރަޝީދު ދެން ޔާމީން. 

ވިލިފުށީ ދާއިރާގެ މެންބަރު ރިޔާޟު ރަޝީދު ވާހަކަދެއްކެވުން:

އަޅުގަނޑު ދަންނަވާލަން ބޭނުންވީ ޔާމީން އަދި ޣަފޫރު ވެސް ޙަމްޒާ ވެސް އަޅުގަނޑުމެން އެންމެންނަށް ވެސް އަޅުގަނޑުމެން ހުރިހާ އެންމެން ވެސް އެބަ ގަބޫލުކުރަން ސުވާލުތަކެއް ބޭނުން ސުވާލެއް ކުރެވެން ޖެހޭނެކަން. ދެން އެހެންނަމަވެސް، އަޅުގަނޑުމެން ކުރިން ކުރާނީ ކޮން ސުވާލެއް ކަން ކޮންމެހެން މި ކަރުދާސް މި އޮތް ގޮތަށް ފޮނުވާނެ ކަމެއް ނެތޭ. އެހެންނަމަވެސް، އަޅުގަނޑު ހިތަށްއަރަނީ އަޅުގަނޑުމެން ޖެހޭނެ ކޮމިޓީން މިވެނި، މިވެނި ކަހަލަ ސުވާލުތަކެއް ކުރަން ބޭނުމޭ. ދެން އެހެން ނޫން ކަމަށް ވަންޏާ ވިދާޅުވެދާނެ ތިމަންނަ އައީ ތި ކަމަށް ތައްޔާރުވެގެންނެއް ނޫނޭ. ނޫނީ އެހެން އެއްޗެއްކޭ ވެސް ދެން. އެކަމަކު ތައްޔާރުވާން ވެސް ޖެހޭނެ. އެހެންނަމަވެސް، އަޅުގަނޑަށް ފެނޭ ކޮންމެވެސް ވަރަކަށް ހައިލައިޓުކޮށްލަން ޔާމީން ފާހަގަކުރެއްވި ޕޮއިންޓުތައް. މި ކަންތައްތަކާ ދޭތެރޭގައި މިކަހަލަ މިކަހަލަ ސުވާލުތަކެކޭ މެންބަރުން ކުރައްވާނީ. އަދި ޒާތީ ބައެއް ސުވާލުތައް ވެސް ކުރާނޭ. މިކަހަލަ ގޮތަކަށް އެ ކަހަލަ ގޮތަކަށް އަންގާލައްވާފައި އޮވެއްޖެއްޔާ މި ތަނަށް ވަޑައިގަންނަވާއިރުގައި ސާފުވާނެ ކޮންކަހަލަ ކޮން ކަމަކަށްކަން ތިމަންނަ ތައްޔާރުވާންޖެހޭނީ. އެހެން ނޫން ހަމަ އެއްވެސް ކަހަލަ ކަމެއް ނޭނގޭ ގޮތަށް ހަމަ ކުއްލިއަކަށް މިތަނަށް ކުށްވެރިިޔަކު ހާޒިރުކުރާ ގޮތަށް ގެނާމަ ދެން ފަހުން ވިދާޅުވެދާނެ ތިމަންނައަކަށް ކޮމިޓީއަކުން ނުދޭ ފުރުޞަތެއް. ކޮބައިކަން ތިމަންނަގެ ފަރާތުން ކޮމިޓީ ބޭނުންވާ ކަންތައްތައް. އެހެންވީމާ، އަޅުގަނޑުމެން އެބަޖެހޭ ކޮންމެވެސް ވަރަކަށް ސިޓީއަކުން އެ ދަޢުވަތު ދެއްވާ ކަމަށް ވަންޏާ ކޮމިޓީން މިކަހަލަ މިކަހަލަ ސުވާލުތަކެއް ކުރަން ބޭނުންވެއޭ. އެދެން މާ ދިގު ވާހަކަތަކެއް ނޫން. މިސާލަކަށް ޔާމީން ފާހަގަކުރެއްވި ކަހަލަ، ނޫނީ ޒާތީ އަމިއްލަ ދިރިއުޅުމާ ބެހޭ ގޮތުން މިކަހަލަ މިކަހަލަ ސުވާލުތަކެއް ވެސް މެންބަރުން ކޮށްފާނޭ. އަދި ކުރިން އަދާކުރި ވަޒީފާއާ ބެހޭ ގޮތުން ވެސް ސުވާލުތަކެއް ފަހަރެއްގައި ކޮށްފާނޭ. އެހެންވީމާ، މިކަހަލަ ސުވާލުތަކެއް ހުންނާނީ. އެ ގޮތަށް ކޮންމެވެސް ވަރެއްގެ ތަފުސީލެއް ދޭން އަޅުގަނޑަށް ފެނޭ. އޭރުން އެހެން ނޫން ކަމަށް ވަންޏާ އަޅުގަނޑުމެންގެ މަސައްކަތް އެންމެ ފުރިހަމަ ގޮތުގައި ނުނިންމިދާނެ ހެން އަޅުގަނޑަށް ހީވަނީ. 

ރިޔާސަތުން ވާހަކަދެއްކެވުން:

(ވަގުތުކޮޅަކަށްފަހު) ޙަމްޒާ. އަޅުގަނޑު ފުރުޞަތު އަރުވަން އޮތީ ޔާމީނަށް. އެއަށްފަހު ޙަމްޒާ އަށް ފުރުޞަތު އަރުވާނަން. 

މުލަކު ދާއިރާގެ މެންބަރު ޢަބްދުﷲ ޔާމީން ޢަބްދުލްޤައްޔޫމް ވާހަކަދެއްކެވުން:

އަޅުގަނޑު ހިތަށް އަރަނީ އަނެއް ޖެނެރަލީ ބްރޯޑްލީ އަޅުގަނޑުމެން އޭނަ އެސެސްކުރުމަށް ދެނެގަންނަން ބޭނުންވާ ދާއިރާތަކުގެ ވާހަކަ ދަންނަވާފައި ދެން ހަމަ އޭނަ ވިޒަން ސްޓޭޓްމަންޓެއް އޭނަގެ މި ދާއިރާ އިމްޕްރޫވްކުރަން އޭނަގެ ތަޞައްވުރެއް ވިދާޅުވުން. އެއީ ކަންނޭނގެ ލީޑަރޝިޕަށް އެންމެ ގިނަ ނުކުތާތަކެއް އަޅުގަނޑުމެންނަށް އެނގޭނެ ގޮތަކީ. އެހެން ދަންނަވަންވީ ހެން އަޅުގަނޑަށް ހީވަނީ. ދެން އަޅުގަނޑު ދަންނަވާލަން ބޭނުންވަނީ އަޅުގަނޑުމެން އެސެސްކުރުމުގެ ކުރިން ހަމަގައިމު ވެސް އަނެއް ހުރިހާ ލިޔުންތަކެއް އެބަ ފުރިހަމަ ކުރަންޖެހޭ ކަންނޭނގެ އިނގޭތޯ. އެ ލިޔުންތަކެއް އެބަ ފުރިހަމަކުރަން ޖެހޭ ކަންނޭނގެއޭ. ދެން އަޅުގަނޑު ބަލައިލަން ބޭނުންވޭ އިންޓަރގްރިޓީގެ ތެރޭގައި މިސާލަކަށް އިންޓަރގްރިޓީގެ ތެރޭގައި އަޅުގަނޑު ބަލައިލަން ބޭނުންވޭ މީނަ ކުރީގައި ވަޒީފާ އަދާކުރެއްވި ދާއިރާގައި މީނަގެ ސްޕީޑާއި ވިޜަންއާއި އިންޓަރގްރިޓީއަށް ބަލާ ކަމަށް ވަންޏާ އަޅުގަނޑު ބަލައިލަން ބޭނުންވޭ ކިތައް މައްސަލަ އައިސްގެން ކިތައް މައްސަލަ ކުރިއަށް ގެންދެވިފައި އޮތްތޯ. ނުގެންދެވިފައި އޮތީ ކިތައް މައްސަލަތޯ. ދެން ޒާތީ މައްސަލައަށް ފުށުއަރާ ކަހަލަ މައްސަލަ އައިމަ އެ މައްސަލަ ދޭތެރޭގައި ޓްރީޓުކުރައްވާފައި ހުރީ ކިހިނެއްތޯ. މިކަހަލަ ބައެއް މަޢުލޫމާތު އޭ.ސީ.ސީން އެބަ ލިބެންޖެހޭ. އެހެން ނޫނިއްޔާ މީނަގެ އިންޓަރގްރިޓީ ދެނެގަންނާނެ ގޮތެއް ހަމަ ވަރަށް ދަތިވާނެ. އެހެންވީމާ، އެކަހަލަ މަޢުލޫމާތުތަކެއް ލިބޭނެ ގޮތެއް އެޓްލީސްޓު އަޅުގަނޑުމެން އިވެލުއޭޝަނާއި ހަމައަށް ދާންވާއިރަށް ލިބޭނެ ގޮތެއް ވެއްޖެއްޔާ ކަންނޭނގެ އަޅުގަނޑުމެންނަށް އިންސާފުވެރިކަމާ އެކީ މި ބޭފުޅާގެ އިންޓަރގްރިޓީ އާއި ލީޑަރޝިޕް އަޅުގަނޑުމެންނަށް އެނގޭނީ. 7 އަހަރަށް ބްލޮކް ކުރާ ބޭފުޅެއް މި ނަގަނީ. 

ރިޔާސަތުން ވާހަކަދެއްކެވުން:

މީގައި އަދި އަޅުގަނޑު އިތުރަށް ހިއްސާކޮށްލަން ބޭނުންވާ މަޢުލޫމާތަކީ އެންޓި-ކަރަޕްޝަން ކޮމިޝަނަރުގެ 4 ކޮމިޝަނަރުންގެ ތެރެއިން 3 ކޮމިޝަަނަރު މި ދޭތެރެއިން ރާއްޖެއިން ބޭރުގައި އުޅުއްވީ. ދެން 4 ވަނަ ކޮމިޝަނަރު އެ އަންހެން ބޭފުޅާ މީގައި ސޮއިކުރައްވާފައި ވެސް އޮތީ. އެހެންވީމާ، މި ސިޓީ ދިޔައިމާ އަޅުގަނޑަށް އެ ބޭފުޅުންގެ ފަރާތުން ޚަބަރުވީ މި ވަރަށް ދަތި ވަގުތެކޭ. އަޅުގަނޑުމެންގެ ސިޓީގައި ބަޔާންކުރިން މި ތަނުގައި އެކަހަލަ ލިޔުމެއް އޮތިއްޔާ އެ ބޭފުޅުން ހިއްސާކުރަންޏާ ހިއްސާ ކުރައްވާށޭ. އެހެންވީމާ، އެ ބޭފުޅުންގެ ބޭފުޅުން ހަމައަކަށް ނެތް. އެހެންވީމާ، މިނިމަމް ޖަވާބު މި އޮތީ ދީފައި އިނގޭތޯ. އެހެންވީމާ، އެ ގޮތަށް އެ ޚަބަރު ވެފައި އޮތީ. ދެން މިހާރު ވެސް ބޭފުޅުން ހަމަވި ކަމެއް އަޅުގަނޑަކަށް ނޭނގެ. އެހެންވީމާ، އަޅުގަނޑަށް ސެކްރެޓަރީ ޖެނެރަލާ ވާހަކަދައްކާލެވިދާނެ އެ ތަނުގެ. އެކަމަކު ކޮމިޝަނުގެ ބައްދަލުވުމަކުން ނިމިގެން ނޫނީ އެ ބޭފުޅުންނަށް އެ ލިޔުންތައް ހަމަ ހިއްސާކުރަން އުނދަގޫވެދާނެ. އަދި މާދަމާރޭ އަޅުގަނޑުމެން ޖަލްސާ ބޭއްވުމުގެ ކުރިން ދަތި ވެސް ވެދާނެ. އެހެންނަމަވެސް، އަޅުގަނޑު މަސައްކަތް ކޮށްދީފާނަން ތި ވިދާޅުވި ކަހަލަ ޕާރފޯމެންސް އޮޑިޓެއް އެއްޗެއް ހެދިފައި އޮތްތޯ. އެކަން ބަލައިލެވިދާނެ. ޙަމްޒާ ދެން ޣަފޫރު..
(ވަގުތުކޮޅަކަށްފަހު)

ރިޔާސަތުން ވާހަކަދެއްކެވުން:

އާދެ، އަޅުގަނޑުމެން ނިންމާލާ ވަގުތު ވެސް ކައިރިވާތީ އަޅުގަނޑު ދަންނަވާލަން ބޭނުން. މިހާރު މާދަމާރޭ އަދި އަޅުގަނޑުމެން 8:30 ވާއިރު އިންޓަވިޔުކުރުން ބޭއްވިޔަސް މާދަމާ އަޅުގަނޑުމެންގެ ޖަލްސާ އެއް އޮންނާނެ ހަމަ ގަވާއިދުން މި ކޮމިޓީގެ ޖަލްސާ އެއް. އެހެންވީމާ، އަޅުގަނޑު މަސައްކަތް ކުރަންތޯ އެންޓި-ކަރަޕްޝަން ކޮމިޝަނުގެ ދެން މި ވަގުތު މާލޭގައި ތިއްބެވި ބޭފުޅުންގެ ތެރެއިން އެ ބޭފުޅުން ކަނޑައަޅުއްވާ ބަޔަކު މި ކޮމިޓީ އަށް ވަޑައިގެން ތި ބޭފުޅުންނަށް އެ ކަމާ ބެހޭ ގޮތުން މަޢުލޫމާތެއް ދެއްވަން ބޭނުންފުޅިއްޔާ އެކަން. ނޫނީ އަދި ހަމަ އިތުރަށް ލިޔުމެއް، މިހާރުވެސް އެއް ފަހަރު ލިޔުމެއް ރިކުއެސްޓުކުރީ. ކުރީމާ އެ ބޭފުޅުން ދެއްވި ޖަވާބަކީ މި އޮތީ. ދެން އަދިވެސް ހަމަ ޔާމީން ތި ވިދާޅުވަނީ އެ ބޭފުޅުން ދެއްވި ސްޕެސިފިކް އެއްޗެއްގެ ވާހަކަ. އެއަށް ވެސް އެހިދާނެ. ދެން އެހެންނޫނީ ތި ބޭފުޅުން ސުވާލުކުރައްވަން އެ ބޭފުޅުންނަށް ދަޢުވަތު ވެސް އެރުވިދާނެ. އެހެންވީމާ، އެ ކަމަށް ގޮތެއް ނިންމާލަދެއްވުން އެދެން. ޣަފޫރު، ޢަބްދުﷲ ޢަބްދުއްރަޙީމް، ނަޝީދު. 

ކުޅުދުއްފުށި އުތުރު ދާއިރާގެ މެންބަރު ޢަބްދުލްޣަފޫރު މޫސާ ވާހަކަދެއްކެވުން:

އަޅުގަނޑު ޤަބޫލުކުރާ ގޮތުގައި ސަރުކާރުގެ މިއީ ހަމަ ދައުލަތުގެ ވަރަށް ޒިންމާދާރު މަޤާމެއްގައި މީގެ ކުރިން ހުންނެވި ބޭފުޅެއް. ދެން ވެދާނެ މި ކަމާ ގުޅިގެން ލައިގެން އުޅޭ މައްސަލަ އެއް ކަމަށް ވެސް. އެހެންނަމަވެސް މިހާރު އެންޓި ކޮރަޕްޝަން ކޮމިޝަނުގައި ތިއްބެވި ބޭފުޅުންނަށް ހަމަ އެތަނުގައި ހުރި ކުރީގެ ލިޔެކިޔުންތައް ވެސް ފެނިފައި ހުންނާނެ. އަދި މިހާރު ތި މައްސަލައާ ބެހޭ ލިޔެކިޔުން ވެސް ފެނިފައި ވަނީ. އެހެންވެއްޖިއްޔާ އަޅުގަނޑުމެންގެ ކުރިމައްޗަށް ގެނެސް އަޅުގަނޑުމެން ސުވާލުކުރަންވީ ނޫންތޯ އެ ބޭފުޅުންނާ ކިހިނެއްތޯ ދެކިވަޑައިގަންނަވަނީ މި އެންޓި-ކަރަޕްޝަން ކޮމިޝަނުގައި ތި ތިއްބެވި ބޭފުޅުންގެ ވިޔުއަކީ ކޮބައިތޯ މި ބޭފުޅާ އޮޑިޓަރ ޖެނެރަލަށްލުމާ ބެހޭ ގޮތުން. އެބަ އޮތްތޯ އެއްވެސް ކަހަލަ އިންޓަރގްރިޓީ މައްސަލަ އެއް. އަޅުގަނޑުމެން ކުރިމަތީގައި އެ ބޭފުޅުން ޖަވާބު ދެއްވަންޖެހޭނެ. އޭރުން އެއްވެސް އިލްޒާމެއް ނޭޅުވޭނެދެއްތޯ. އެއީ މިހާރު މި ލާތީވެ ނަގައިގެން އުޅޭ މައްސަލައެކޭ، އެވެނިކަމެކޭ، މިވެނި ކަމެކޭ. އެބޭފުޅުން ވަރަށް ޞަރީޙަކޮށް ވިދާޅުވާނެ ތިމަންނަމެންނަކަށް ނުފެނެޔޭ ނޫނިއްޔާ އެ ބޭފުޅުން ބުރަވާ ގޮތަކަށް އެ ބޭފުޅުން ވިޔު ދެއްވާނެ މީގަ. އެހެންވީމާ، މިކަން އެންމެ އިންސާފުވެރިކަމާ އެކު މި ބޭފުޅާގެ އިންޓަރގްރިޓީ އަޅުގަނޑުމެންނަށް ދެނެގަނެވޭނެ ގޮތަކީ އެއީ ކަމަށް. އެހެންވީމާ، އަޅުގަނޑު ވެސް ހަމަ ވަރަށް ބޮޑަށް ރިޔާޟު ހުށަހެޅުއްވި ހުށަހެޅުމަށް ތާއީދުކުރަން އިނގޭތޯ. ޝުކުރިއްޔާ.

މާފަންނު ހުޅަނގު ދާއިރާގެ މެންބަރު ޢަބްދުﷲ ޢަބްދުއްރަޙީމް ވާހަކަދެއްކެވުން:

އަޅުގަނޑު ހަމަ ދަންނަވާލަން އޮތީ އަޅުގަނޑުމެން މި ތަނަށް ނަމެއް ހުށަހެޅިގެން ދިރާސާކުރަމުން ދާއިރުގައި އަޅުގަނޑުމެން ކޯޓުގައި މައްސަލަ އެއް އުޅޭތޯ ބަލަން ވެސް ކޯޓަށް ހަމަ ލިޔަނީއޭ. ޤާޟީ ގެނެސްގެން ނޫނިއްޔާ އެ މައްސަލަ ބެލި ޤާޟީ އާއި އޭނަގެ ފަރާތުން ވަކާލާތުކުރި މީހުން މި ތަނަށް ގެނެސްގެން އެ މީހުން ބުނާ ބަހެއް ނޫނޭ އަޑުއަހަނީކީ. އަޅުގަނޑު މިހެން މި ދަންނަވަން ޙަޤީޤަތުގައި މި ޖެހުނީ އެންޓިކޮރަޕްޝަނުގައި މިހާރު ޢައްޔަންކުރެވިފައިވާ މެންބަރުން މިހާރުވެސް ތި ވިތްހޯލްޑުކުރައްވާ އިންފޮމޭޝަނެއް ދެންވެސް މަޖިލީހުގެ ކޮމިޓީއަކަށް އައިސްފިއްޔާ ވިތްހޯލްޑުކުރާނެ. އަޅުގަނޑުމެން ވަކި ކަމަކާ ބެހޭ ގޮތުން އެ ބޭފުޅުންނަށް ވަކި ބޭފުޅަކާ ބެހޭ ގޮތުން ސުވާލުކުރީމާ އެ ބޭފުޅުން އެ ވިތްހޯލްޑު ކުރިޔަސް އަޅުގަނޑުމެންނަށް ކުރެވޭނެ މާ ބޮޑު ކަމެއް ނެތް މި ކޮމިޓީއަކަށެއް ޙަޤީޤަތުގަ އެއް. އެހެންވީމާ، މިނިވަން މުއައްސަސާތަކާ ބެހޭ ކޮމިޓީން ތި ކަހަލަ ކަންތައްތަކެއް  ކުރަންވެސް ޖެހޭނީ. މިސާލަކަށް ކުރީގެ ކޮމިޝަންގައި ހުންނެވި ޢަލީ ރަޝީދު ޢުމަރާ މެދުގައި މައްސަލައެއް އޮވެއްޖެ ކަމުގައި ވަންޏާ މިނިވަން މުއައްސަސާތަކާ ބެހޭ ކޮމިޓީން ތި ކަންތައް ބަލާނެ. އަޅުގަނޑުމެން ކޮންމެހެން ނުޖެހޭ ކަންނޭނގެ. އަޅުގަނޑުމެންނަށް ހަމަ ޔަޤީން މައްސަލަތަކެއް ފެންމަތިވާނެ އިންޓަރގްރިޓީގެ މައްސަލަތަކެއް ވެސް އުޅޭތީކަން. ދެން އެ ފެންމަތިވެފައި ހުރި މައްސަލަތަކަކީ ސާބިތުވުމާއި ނުވުމަކީ ނޫނިއްޔާ އޭތި ޝަރީޢަތުގެ މަރުޙަލާއަށް ދިޔުމަކީ ނޫނިއްޔާމުން އެކަން ބަޔަކު ހިފަހައްޓައިގެން ތިބުމަކީ އަދި މުޅިން އެހެން ކަމެއް. މީގެކުރިން ވެސް ޢަލީ ރަޝީދު ޢުމަރާ ބެހޭ ގޮތުން ރައްޔިތުންގެ މަޖިލީސް 17 ވަނަ ރައްޔިތުންގެ މަޖިލީހުން އެބަ އޮތް ވަރަށް ފަސޭހަގޮތަކަށް ކަންކަން ބަލައިލާފައި ކޮމިޓީ ރިޕޯޓެއް ނިންމާފައި ފޮނުވާފައި. އޭރު ވެސް ކަންވީ ގޮތް އެނގިލައްވާނެ. މި ޢަލީ ރަޝީދު ޢުމަރު އޭ.ސީ.ސީއަށް ޢައްޔަންކުރުމާ ބެހޭ ގޮތުން ހަމަ ކޮމިޓީ ރިޕޯޓު އެބަ އޮތް އެކުލަވާލާފައި 17 ވަނަ ރައްޔިތުންގެ މަޖިލީހުގައި. ދެން އަޅުގަނޑުމެން އޮޑިޓަރ ޖެނެރަލެއް ޢައްޔަންކުރުމަށް ވެސް އަޅުގަނޑުމެންނަށް ފެނޭތޯ ނުފެނޭތޯ ބެލުމަށްޓަކައި ކޮމިޓީ ރިޕޯޓު ވީހާވެސް އަވަހަށް ނިންމާ މަޖިލީހަށް ފޮނުވީމާ ނިމުނީ. ކޮންމެހެން މީތި ޑްރެއަރކޮށްގެން ނޫނިއްޔާމުން ތި ބޭނުންވާ މަޢުލޫމާތުތަކެއް ތި ގޮތަށް ހޯދައިގެން މިކަންކުރާނެ ކަމެއް މިކަންކުރާކަށް އަޅުގަނޑަކަށް ނުފެނޭ. އެއީ މިސާލަކަށް ހަމަ މި ތަނަށް ހުށަހެޅޭ ކޮންމެ ނަމަކާ ބެހޭ ގޮތުން ރާއްޖޭގައި ތިބިއްޔާ ހުރި ރައްޔިތުންނެއް ނޫނިއްޔާ ރާއްޖޭގައި ހުރި ހުރިހާ މިނިސްޓްރީއަކުން މީހުން ގެނެސްގެންނެއް އެ މީހުން ދެކޭގޮތުގެ ވާހަކަ އެނގުމަކީ މާކަ ރަނގަޅު ކަމެއް ނޫން. އެއީ ޒިންމާދާރު ކަމެއް ވެސް ނޫން. ޝުކުރިއްޔާ. 

ނޮޅިވަރަމް ދާއިރާގެ މެންބަރު މުޙައްމަދު ނަޝީދު ވާހަކަދެއްކެވުން:

މުޤައްރިރު ވަރަށް ތަފާތުކޮށް ގެންދަވާތީ އަޅުގަނޑު ހަމަ ހިތާމަކުރަން. އެއީ ޕޮއިންޓު މޭކުކުރެވުނީމާ އެއް ބައި މެންބަރުންގެ އަތުން ފުރުޞަތު އަތުލާފައި އެކަހަލަ އެ ގޮތަށް ގެންދަވާއިރުގައި ހަމަހަމަކަން ޤާނޫނުއަސާސީގައި ބުނާ ހަމަހަމަކަން ގަވާއިދު، އަޅުގަނޑަކީ ނޮޅިވަރަމް ދާއިރާގެ 5 ރަށް ތަމްސީލުކުރާ ރައްޔިތުންގެ މަޖިލީހުގެ ޢިއްޒަތްތެރި މެންބަރެއް. އެހެންވީމާ، އަޅުގަނޑަށް ލިބެންވާ ޙައްޤު އަޅުގަނޑަށް ދެއްވަންޖެހޭނެ ކަމަށް އަޅުގަނޑު ޤަބޫލުކުރަނީ. އެއީ އަޅުގަނޑުގެ ދާއިރާގެ ޢިއްޒަތްތެރި ރައްޔިތުން ތަމްސީލުކުރާތީ. ދެން ދެ ވަނަ ކަމަކަށް އަޅުގަނޑު ދަންނަވާލަން ބޭނުންވަނީ އަޅުގަނޑު ހަމަ ހައިރާންވެފައޭ މި އިނީ ދެ އަގައިން ތި ބޭފުޅުން ވާހަކަފުޅު ދައްކަވާތީ. އެއީ ހަމަ އެމް.އެން.ބީ.ސީ ބޯޑުގެ ކަންތައްތަކުގައި ތި ބޭފުޅުން ތި ވިދާޅުވަނީ ބަލާނެ ކަމެއް ނެތޭ އެއްވެސް އެއްޗެއް. ނިމުނީއޭ ކޮމިޓީން ނިމޭ ގޮތެއް ނިމުނީއޭ. އެކަމަކު ހަމަ އޮޑިޓަރ ޖެނެރަލް ބަލަންޖެހޭނެ ހުރިހާ އެއްޗެއް ވެސް ބަލަންޖެހޭނެ. ނުބަލާ ނުވެސްވާނެ. ނުބަލައިފިއްޔާ އިންޓަރގްރިޓީ އެއް ނުވެސް އޮންނާނެ. ދެން މި ކޮމިޓީން ކަންތައްތައް ނިންމާ ގޮތާ މެދު މީހުން ސުވާލު ވެސް ކުރާނެ. މިހާ ބޮޑަށް ހިޕޮކުރެޓިކް ވީމަ މިއީ ދެން ވަރަށް ބޮޑުވަރު އިނގޭތޯ. ދެން ރާއްޖޭގެ ތާރީޚުގައި މި ވާހަކަތައް ހުންނާނެ ލިޔެވިފައި. އެހެންވީމާ، ވަރަށް ހިތާމަވެރި ކަމެއް މިއީ. އަޅުގަނޑުމެން މިކަން ކުރަން ބޭނުންވަނީ ފަހުގައި އަންނަ މީހުން މިކަން ބަލާފައި ބުނަންވާނޭ ސިޔާސީ ހަލަބޮލި މަސްރަޙެއްގައި ވެސް މާލިއްޔަތު ކޮމިޓީން ކަންކަން ނިންމާފައި އޮތީ ހާދަ ރަނގަޅަށޭ. އެއީ ހަމަ އަޅުގަނޑު ބޭނުންވާ ގޮތަކީ. އެހެންވީމާ، އެ ކަމެއް ނުފެނޭ އަޅުގަނޑަކަށް މި ތާކުންނެއް. އެހެންވީމާ، އަޅުގަނޑު ވަރަށް ދެރަވޭ ދެން މާދަމާ ރާއްޖޭގެ ރައީސުލްޖުމްހޫރިއްޔާ އަކަށް ޔާމީން ވަޑައިގަންނަވާއިރުގައި ވެސް އަސްލު މި ކޮމިޓީގެ ކަންތައްތައް ގޮސްފައި ހުރި ގޮތާ ބެހޭ ގޮތުން މީހުން ސުވާލުކުރާނެ. އާދެ، ކޮމިޓީައި ޔާމީން ވެސް އިންނެވީމަ. ދެން އެހެންވީމާ، އެ ބޭފުޅުން ހަމަ އިޤުތިޞާދީ އެޖެންޑާއަކާ އެއްކޮށް އެ ވަޑައިގަންނަވަނީ ވެސް ވަޑައިގަންނަވާއިރު މާލިއްޔަތުގެ މިކަހަލަ މައްސަލަތަކާ ބެހޭ ގޮތުން ވަރަށް ސުވާލު އުފެދޭނެ. މައުޟޫޢަކީ އަޅުގަނޑު މި ދަންނަވަނީ ކީއްވެގެންހެއްޔޭ އެއް ކަމެއްގައި އަޅުގަނޑުމެން މިހާ ގަދަ ފައިވިއްދާފައި އަނެއްބައި ކަންތައްތައް އަޅުގަނޑުމެން އީޒީޓުރެކުން ގެންގޮސްފައި ފާސްޓަރކޮށް ގެންގޮސްފައި. އެހެންވީމާ، ކޮންމެވެސް އެއް ގޮތަކަށް ހިނގާށޭ ނިންމަން. 

ވިލުފުށީ ދާއިރާގެ މެންބަރު ރިޔާޟު ރަޝީދު ވާހަކަދެއްކެވުން:
އަޅުގަނޑު ނޮޅިވަރަމް ދާއިރާގެ ޢިއްޒަތްތެރި މެންބަރު މި ކޮމިޓީން ކުރާ މަސައްކަތާ ދޭތެރޭގައި ޝައްކުއުފެދޭ ގޮތަށް ވާހަކަ ދެއްކީތީވެ އެ ވާހަކަ ވެސް އޮންނާނެ ރިކޯޑުގައި ލިޔެވިފައި. މިހާތަނަކަށް މި ކޮމިޓީއަކުންނެއް ނޯންނާނެ އެ ވިދާޅުވި ގޮތަށް އެއްވެސް ކަމެއް ކޮށްފަކާ. ވިދާޅުވި މިވެނި ކަމެކޭ. އަޅުގަނޑުގެ ސުވާލު އަޅުގަނޑަށް މި މައްސަލައިގެ ތެރެއިން އަޅުގަނޑަށް ފެންނަ އެއްޗެއް އަޅުގަނޑު ދެންނެވީ، މިތަނުން ބަލައިފި މިހާރު ހުށަހެޅިފައި އޮޑިޓަރ ޖެނެރަލް މަޤާމު އަޅުގަނޑު ދޭން މި އުޅޭ ބޭފުޅާއާ ބެހޭ ގޮތުން އޭ.ސީ.ސީގައި އޭނައާ ބެހޭ އެއްވެސް މަޢުލޫމާތެއް އެބަ އޮތްތޯ. އެތަނުން ސިއްރު ސިޓީއެއް މި ތަނަށް ފޮނުވައިފި. ކީއްކުރަންތޯ ފުރަތަމަ ވެސް އަޅުގަނޑުމެން އެއްވެސް ތަނުގެ އެއްވެސް އެއްޗެއް ނުބަލާ މި ތަނަށް އެ އައި ގޮތަށް އެކަންކުރި ނަމަ މައްސަލަ އެއް ނެތް. އެކަމަކު މިހާރު އަޅުގަނޑުމެން  އެ އޮތީ ލިޔުމެއް ހޯދާފައި. އެހެންވީމާ، އޭގެ އަލީގައި ދެން އިތުރަށް އެ ތަޙުޤީޤު ނުކޮށްފިއްޔާ މީގައި ދިމާވާނެ މައްސަލަތައް ހުންނާނެ. ދެން ޢަބްދުﷲ ޢަބްދުއްރަޙީމް ވިދާޅުވެއްޖެ އަޅުގަނޑުމެންނަށް ކުރަން މިނިވަން މުއައްސަސާތަކުން ކުރަންވީ ނޫންތޯ އެކަންތައް. ކީއްކުރަންތޯ މި ތަނަށް އައީ. އަޅުގަނޑުމެން ނުޖެހޭނެ އެކަން ބަލަހައްޓަންޖެހޭނީ އެވެނިތަނަކުންނޭ މިވެނި ތަނަކުންނޭ. އެ ތަނަކުންނެއް ވެސް ނޫން އަދި މިނިވަން މުއައްސަސާތަކުންނެއް ވެސް ނޫން ފުލުސް އޮފީހުން އެ މައްސަލަ ބަލަންޖެހޭނީ. އެ ޢިއްޒަތްތެރި މެންބަރު އެހެން ވިދާޅުނުވީތީ އަޅުގަނޑު ވަރަށް ފުލުސް އޮފީހުން އެ މައްސަލަ ބަލަންޖެހޭނޭ. އޭގެ ނިންމުމެއް ނިންމަންވާނީ ސްޕުރީމް ކޯޓުންނޭ އެހެންވެސް ވިދާޅުވާންވީ. އަޅުގަނޑުމެންނަށް ކޮންކަމެއްތޯ މިނިވަން މުއައްސަސާތައް ކޮމިޓީން ކަމެއް ކުރިއްޔާ ނުކުރިއްޔާ. އެ މީހުން ކަމެއް ކުރިއްޔާ ނުކުރިއްޔާ އަޅުގަނޑުމެންނަށް ކޮންކަމެއްހޭ. އަޅުގަނޑުމެންގެ މަސްއޫލިއްޔަތު އަޅުގަނޑުމެން އަދާކުރެވޭތޯ ބަލަންޖެހޭނެތާ އެންމެ ރަނގަޅަށް. އެހެންނުވާނީ. އެހެންވީމާ، މި ތަނަށް ކުރި ސުވާލެއް އޭނައާ ބެހޭ ގޮތުން ކުރި ސުވާލަކަށް އެ އޮތީ ނުރައްކާތެރި ޖަވާބެއް ދީފައި. ސިއްރު ލިޔުމެއް އެ އޮތީ އައިސްފައި. އެހެންވީމާ، އެ ދޫކޮށްލާފައި ދަމާ ހިނގާށޭ އެއްޗެއް ލިބުނު ވާހަކަ އެއް އަޅުގަނޑު ނުދަންނަވަން އެއްވެސް މީހަކަށް. ލިބުނިއްޔާ ލިބުނީ. ހެދިފައި ހުރީ ކޮންކަހަލަ އެއްބަސްވުންތަކެއް ކަމެއް.

(ވަގުތުކޮޅަކަށްފަހު)

ރިޔާސަތުން ވާހަކަދެއްކެވުން:

އާދެ، އަޅުގަނޑު ހަމަ ނިންމާލަދެއްވާ. މާދަމާ އެންޓި-ކަރަޕްޝަން ކޮމިޝަން މީހުން ގެނޭތޯ ނުވަތަ ނޫންތޯ. މިހާރު ހުށަހެޅި ތާއީދުލިބިފައި އޮތީ. އެހެންވީމާ، އާދެ އެހެންވީމާ، އަޅުގަނޑު މާދަމާ އެންޓި-ކަރަޕްޝަން ބޭފުޅުންނަށް ދަޢުވަތު އަރުވާނަން. އާދެ، އެހެންވީމާ، އެހާ ހިސާބުން މިއަދުގެ ޖަލްސާ ނިމުނީ. ޝުކުރިއްޔާ. 

